
Réttindi og skyldur foreldra gagnvart barni 

Útdráttur 

Markmið ritgerðarinnar er að svara grundvallarspurningum er varða réttindi og skyldur 

foreldra samkvæmt ákvæðum barnalaga nr. 76/2003, með síðari breytingum. Bæði verður 

farið í réttindi og skyldur þeirra foreldra sem fara með forsjá og þeirra foreldra sem eru 

forsjárlaus og gerður greinarmunur á stöðu foreldra eftir því. Þá verður leitast við að svara 

spurningunni: Hvers vegna skiptir forsjá máli? 

Ritgerðin byrjar á inngangi þar sem nánar er gerð grein fyrir þeim álitaefnum sem 

leitast verður við að svara í ritgerðinni. Ég nálgaðist verkefnið að mestu  leiti í gegnum 

gildandi barnalöggjöf og hugsaði ritgerðina í skrefum út frá löggjöfinni á þann hátt að í öðrum 

kafla er hugtakið forsjá skilgreint ásamt því að fjallað er almennt um forsjá, sögulega þróun 

forsjár og til hvaða atriða skal líta í þeim tilfellum þegar dæma þarf um forsjá. Þá verður 

einnig farið stuttlega yfir hvað felst í sameiginlegri forsjá auk umfjöllunar um réttindi 

barnsins. Í þriðja og fjórða kafla er gerð grein fyrir réttindum og skyldum hvors foreldris um 

sig, það er að segja forsjárforeldris og forsjárlauss foreldris. Í kjölfarið á þeirri umfjöllun er 

efni hennar dregið saman í kafla fimm og sýnt fram á þann mun sem felst í því að hafa forsjá 

og að hafa ekki forsjá yfir barni. Í sjötta og síðasta kaflanum verður svo farið yfir helstu 

niðurstöður ritgerðarinnar.  

Niðurstaða ritgerðarinnar er sú að það getur skipt gríðarlega miklu máli fyrir foreldri 

að hafa forsjá yfir barni sínu. Ber í því sambandi helst að nefna sá réttur forsjárforeldris til að 

ráða persónulegum högum barns, en fari foreldri eitt með forsjá yfir barni tekur það allar 

meiri og minni háttar ákvarðarnir er varða barnið.   

Rights and duties of parents towards child 

Abstract 

The aim of the thesis is to answer fundamental questions concerning the rights and duties of 

parents according to the Children's act no. 76/2003. I will both cover the rights and duties of 

parents who have custody and the parents who do not have custody for their children and shall 

distinguish the difference between those different types of parents. Then I will attempt to 

answer the question: Why does a custody matter? 

The thesis begins with an introduction where we will be looking further in details and 

accounting for the issues we seek to answer in this thesis. I approached this thesis mostly 

through local children's legislation and thought the thesis in steps considering the legislation. 

In the second section, the term custody is defined as well as going through what custody is in 

general, the historical development of custody and what factors should be considered when 

there is a need for court opinion on custody. Then I will also briefly review what is involved 

in a joint custody and a review of the rights of the child. In the third and fourth section is 

considered the rights and obligations of each parent individually, that is custodial parent and 

the non-custodial parent. In the following chapter the discussion of its content is summed up 

and demonstrate the differences of having custody and not having custody of a child. The 

sixth and last chapter will then review the main results of the thesis . 

The conclusion of the thesis is that it can be very important for parents to have custody 

of their child. In this context it remains to mention the right of the custodial parent to control 

childs personal circumstances, but if one of the parents has custody of a child, it takes all the 

greater and minor decisions regarding the child. 

1. Inngangur 

Á síðustu árum hefur verið mikið um hjónaskilnaði á Íslandi eða rúmlega 500 lögskilnaðir á 

ári frá árinu 2001 til ársins 2011.1 Í flestum tilvikum fara foreldrar þó með sameiginlega forsjá 

en enn í dag er þó nokkuð um að annað foreldrið fari með forsjá, í aðeins 1% tilfella var það 

faðirinn sem fór einn með forsjána á árinu 2011.2 Margir hafa því misst forsjá yfir börnum 

sínum, t.d. við skilnað og er því mikilvægt fyrir þá aðila að geta gert sér grein fyrir þeim 

breytingum sem verða í kjölfarið á réttindum og skyldum þeirra gagnvart barninu.  

Forsjá leggur mikinn grunn að réttarstöðu foreldris og þeim miklu réttindum og 

skyldum sem því er fengin. Er af þessum sökum grundvallarmunur á réttarstöðu foreldis sem 

hefur forsjá yfir barni og þess sem fer ekki með forsjá. Í þessari ritgerð verður því farið yfir 

réttindi og skyldur foreldra gagnvart barni, bæði forsjárforeldra og forsjárlausra foreldra, og í 

lokin verða dregin saman og fjallað sérstaklega um þau auknu réttindi sem fylgja því að hafa 

forsjá yfir barni sínu.  

Í 28. gr. núgildandi barnalaga nr. 76/2003 (hér eftir bl.) er að finna almenn ákvæði um 

inntak forsjár og koma þar fram helstu réttindi og skyldur forsjárforeldris, sem reyndar eru 

ekki tæmandi taldar og verður því að skoða öll ákvæði laganna í heild. Er það markmið 

ritgerðarinnar að sýna fram á þann greinarmun sem felst í réttindum og skyldum foreldra eftir 

því hvort þeir fari með forsjá yfir barni eða ekki. Til þess að ná þessu tiltekna markmiði 

verður í upphafi lögð fram nokkuð ítarleg skilgreining á hugtakinu forsjá. Næst verður gerð 

grein fyrir helstu réttindum og skyldum forsjárforeldris, þar á meðal hvað felst í 28. gr. 

barnalaganna, fjallað um réttinn til að ráða persónulegum högum barns, komið að þeim auknu 

réttindum sem fylgja því að hafa lögheimili barns hjá sér og fjallað um aðild foreldra að 

barnaverndarmáli auk þeirra skyldna sem hvíla á forsjárforeldri. Í kjölfarið á þeirri umfjöllun 

er gerð grein fyrir réttindum og skyldum forsjárlauss foreldris og þá helst réttinum til 

umgengni við barn, rétti til upplýsinga um barn og í lokin vikið að framfærsluskyldu þess 

gagnvart barni. Þegar hingað er komið er fyrst hægt að bera saman réttarstöðu þessara tveggja 

foreldra og álykta út frá því afhverju það skiptir máli fyrir foreldri að hafa forsjá yfir barni 

                                                           
1
 „Hagstofa Íslands - Lok hjúskapar og skilnaðir að borði og sæng 1951-2011“ 

<http://hagstofan.is/?PageID=2593&src=https://rannsokn.hagstofa.is/pxis/Dialog/varval.asp?ma=MAN06201%2

6ti=Lok+hj%FAskapar+og+skilna%F0ir+a%F0+bor%F0i+og+s%E6ng+1951%2D2011+++++++++++++%26p

ath=../Database/mannfjoldi/Skilnadir/%26lang=3%26units=Fj%F6ldi> skoðað 12. febrúar 2014. 
2
 Sigrún Júlíusdóttir og Sólveig Sigurðardóttir, Eftir skilnað : um foreldrasamstarf og kynslóðatengsl 

(Háskólaútgáfan 2013) 47. 

sínu. Í lokin verður síðan leitast við að veita svör við því hvort sé í raun betra fyrir foreldri að 

fara með forsjá yfir barni eða ekki. 

 

 

2. Forsjá 

2.1. Hvað er foreldri? 

Samkvæmt 1. gr. a. bl. á barn rétt á að þekkja báða foreldra sína. Þetta ákvæði var nýmæli í 

lögunum og lögfesti skyldu móður til að feðra barn sitt sem ekki væri feðrað samkvæmt 

beinum fyrirmælum barnalaga. Var ákvæðið sett inn til þess að tryggja að Ísland uppfyllti 

skuldbindingar sínar samkvæmt samningi Sameinuðu þjóðanna um réttindi barnsins,3 en í 1. 

mgr. 7. gr. hans er kveðið á um þennan rétt.  

Hugtakið foreldri kemur oft fram í barnalögunum ýmist eitt og sér eða með forskeyti. 

Þegar það stendur eitt og sér er alltaf miðað við kynforeldri, þ.e. líffræðilegt foreldri barns, og 

teljast þau almennt vera foreldrar barns að lögum. Móðir telst sú sem fæðir barnið en faðir er 

annað hvort sambýlis- eða eiginmaður móður, sbr. 2. gr. bl., eða sá sem hefur gengist við 

faðernisviðurkenningu í samræmi við 4. gr. bl. Hugtakið foreldri getur einnig fengið ýmis 

forskeyti fyrir framan, þ.e. stjúpforeldri, sambúðarforeldri, kjörforeldri eða fósturforeldri.4 

Stjúpforeldri er sá aðili sem er í hjúskap með kynforeldri og er minnst á þann aðila í nokkrum 

ákvæðum barnalaga, t.d. varðandi forsjá og framfærsluskyldu.5 Sá sem er í óvígðri sambúð 

með því foreldri sem er með barn hjá sér og hefur forsjá þess telst vera sambúðarforeldri 

barns og gegnir sömu skyldum gagnvart því og ef um stjúpforeldri væri að ræða.6 Kjörforeldri 

er hins vegar foreldri sem hefur ættleitt barn skv. lögum nr. 130/1999 um ættleiðingar (hér 

eftir ætl.) og telst barnið vera kjörbarn þess. Skv. 1. mgr. 25. gr. ætl. öðlast kjörbarn sömu 

réttarstöðu gagnvart kjörforeldrum og öðrum ættingjum eins og það væri eigið barn 

kjörforeldra. Því gilda ákvæði barnalaga einnig um samband kjörforeldra og kjörbarns, nema 

annað sé sérstaklega tekið fram. Sama gildir ef annað hjóna eða sambúðarmaki ættleiðir barn 

hins, sbr. 2. mgr. 25. gr. ætl. Fósturforeldrar eru síðan þeir sem barnaverndarnefnd felur forsjá 

eða umsjá barns, tímabundið eða varanlega, eftir að kynforeldrar hafa samþykkt að barn sé 

                                                           
3
 Alþt. 2002-2003, A-deild, þskj. 181-180. mál , athugasemdir við 1. gr. 

4
 Davíð Þór Björgvinsson, Barnaréttur (Orator 1995) 75. 

5
 sama heimild. 

6
 sama heimild 76. 

sett í fóstur, barn er forsjárlaust eða ef kynforeldrar hafa verið sviptir forsjá.7  Þetta á einnig 

við ef barnaverndarnefnd hefur kveðið upp úrskurð um að barn skuli vistað utan heimilis, án 

samþykkis foreldra, sbr. 1. mgr. 27. gr. barnaverndarlaga nr. 80/2002 (hér eftir bvl.) eða ef 

dómstóll hefur kveðið upp sambærilegan úrskurð skv. 28. gr. sömu laga. Allar tegundir 

foreldra sem taldar voru upp hér að ofan hafa þó það sameiginlegt að framfærsluskylda hvílir 

á þeim gagnvart barni, sbr. 1. og 2. mgr. 53. gr. bl. og d-liður 68. gr. bvl.  

Ljóst er af þessu að um margskonar fjölskyldutengsl getur verið að ræða og börn átt 

ýmsar tegundir foreldra í gegnum ævina. Verður í þessari ritgerð þó aðeins fjallað um réttindi 

og skyldur kynforeldra og kjörforeldra. 

 

2.2. Þróun forsjár 

Á tuttugustu öld áttu sér stað miklar þjóðfélagsbreytingar, þar á meðal á samskipta- og 

sambúðarháttum og á stöðu barna innan fjölskyldu og í samfélagi og hafa þessar breytingar 

haft áhrif á forsjármál, bæði í lögum, viðhorfum og í framkvæmd.
8
 Með Genfaryfirlýsingu 

Þjóðabandalagsins frá árinu 1924 voru settar grundvallarreglur um vernd og umönnun barna 

en sú yfirlýsing var upphafið að samningi Sameinuðu þjóðanna um réttindi barnsins, eða 

Barnasáttmálanum, en hann var undirritaður og fullgiltur árið 1989 af Allsherjarnefnd 

Sameinuðu þjóðanna. Hann var fullgiltur hér á landi árið 1992 og síðar lögfestur með lögum 

nr. 19/2013 (hér eftir bs.).9 Í barnasáttmálanum er meðal annars að finna ákvæði um rétt 

barnsins til að halda persónulegum tengslum við foreldri sem það býr ekki hjá og að foreldrar 

beri ábyrgð á uppeldi og þroska barns en þessum ákvæðum svipar mjög til ákvæða í íslensku 

barnalögunum um umgengnisrétt foreldra og meginreglunnar um sameiginlega forsjá, en farið 

verður nánar í báðar þessar reglur síðar í þessari ritgerð.  

Fyrsta heildstæða íslenska barnalöggjöfin var sett með lögum nr. 9/1981. Í þeim lögum 

komu fram mörg nýmæli og var til að mynda hugtakið forsjá tekið upp og sett ákvæði um 

gagnkvæman umgengnisrétt foreldra og barns. Með barnalögum nr. 20/1992 voru eldri lögin 

endurskoðuð í heild og sett ný lög. Stærsta breytingin frá eldri lögum var að foreldrum varð 

heimilt að semja um sameiginlega forsjá, jafnvel þótt þeir byggju ekki saman. Til þess þurftu 

þeir að vera sammála í öllum atriðum er vörðuðu forsjána, annars væri það í höndum 

dómstóla að ákveða forsjána. 

                                                           
7
 sama heimild 362. 

8
 Sigrún Júlíusdóttir og Nanna K. Sigurðardóttir, Áfram foreldrar : rannsókn um sameiginlega forsjá og velferð 

barna við skilnað foreldra (Háskólaútgáfan 2000) 18. 
9
 „Barnasáttmálinn“ <http://www.barnasattmali.is/barnasattmalinn/umbarnasattmalann.html> skoðað 12. mars 

2014. 

Núgildandi barnalög nr. 76/2003 voru sett í kjölfar mikilla breytinga á viðhorfum og 

sjónarmiðum í barna- og fjölskyldurétti. Helstu lagabreytingarnar fólust meðal annars í því að 

móður var gert skylt að feðra barn sitt, breytingar voru gerðar á ákvæðum um lögbundna 

forsjá, inntak forsjár og lausn ágreiningsmála er varða forsjá ásamt því að heimild var veitt til 

að koma á umgengni með aðför. Lögin hafa þó þurft að sæta þónokkrum breytingum frá því 

þau voru sett, þar á meðal með breytingarlögum nr. 69/2006 en þá var sameiginleg forsjá gerð 

að meginreglu við skilnað eða sambúðarslit foreldra og með lögum nr. 61/2012 og 144/2014 

voru gerðar umtalsverðar breytingar á forsjá, búsetu og umgengni. Fólust breytingarnar helst í 

því að dómarar gátu dæmt sameiginlega forsjá og hjá hvoru foreldra barn skuli eiga 

lögheimili, lögfest voru sjónarmið í málum um forsjá og umgengni ásamt því að ákvæði um 

umgengnisrétt voru gerð skýrari.10 

Sést af þessu yfirliti að barnalögin hafa þróast hratt í samræmi við breyttan tíðaranda 

samfélagsins og hafa gert betri skil á þeim réttindum og skyldum sem bæði foreldrar og börn 

hafa gagnvart hvort öðru. Má því ætla að lögin komi til með að halda áfram að taka 

breytingum í takt við samfélagið.  

 

2.3. Hvað felst í forsjá? 

Forsjá er grundvallarhugtak í barnarétti en hún ákvarðar hvernig lagatengsl barns eru við 

foreldra sína eða aðra umráðamenn í mikilvægum atriðum.11 Forsjá getur verið í höndum 

annars foreldris eða beggja og verið ýmist lögbundin, ákveðin með samningi eða verið 

samkvæmt dómi. Þó geta aldrei fleiri en tveir farið í einu með forsjá yfir barni. Þegar forsjá er 

lögbundin fer hún eftir tilteknu lagaákvæði um það hverjir fari með forsjá barns við tilteknar 

aðstæður. Samræmist sú tilhögun ekki hagsmunum barns eða er óheppileg af einhverjum 

ástæðum geta foreldrar gert samning um forsjána sem öðlast gildi við staðfestingu 

sýslumanns. Geti foreldrar hins vegar ekki komist að samkomulagi sín á milli er það dómari 

sem sker úr ágreiningnum og ákveður hvert fyrirkomulag forsjár verður.12 

Með forsjá er fyrst og fremst lögð skylda á foreldra eða aðra til að annast barn af 

umhyggju og virðingu í samræmi við það sem er barni fyrir bestu.13 Þá felst einnig í forsjá 

réttur til að ráða persónulegum högum barns og lögráðum sbr, 1. mgr. 51. gr. lögræðislaga nr. 

71/1997 (hér eftir lrl.). Fellur það undir forsjárskyldur foreldra og fer um þær eftir 

                                                           
10

 Hrefna Friðriksdóttir, Handbók : barnalögin nr. 76/2003 með síðari breytingum (Úlfljótur 2013) 8–10. 
11

 Davíð Þór Björgvinsson (n. 4) 169. 
12

 Hrefna Friðriksdóttir (n. 10) 77. 
13

 sama heimild. 

barnalögum og lögum um vernd barna og ungmenna. Samkvæmt þessari skilgreiningu 

lögræðislaga á hugtakinu forsjá er megin inntak þess sá réttur foreldra að geta ráðið 

persónulegum högum barns.14 Þrátt fyrir það má segja að forsjá sé í raun tvíþætt hugtak, það 

er að í henni felist efnisleg ábyrgð annars vegar og formleg ábyrgð hins vegar. Með efnislegri 

ábyrgð er átt við rétt og skyldu foreldris til að annast uppeldi og umönnun barns síns og eru 

þessi atriði að mestu leyti háð samskiptum og samvinnu foreldra þó svo að hægt væri að setja 

um það tilteknar vísireglur. Með formlegri ábyrgð er hins vegar átt við rétt og skyldu til að 

taka ákvarðanir í lífi barns síns, en þessi atriði eru ekki eins háð samvinnu foreldra, líkt og 

efnislega ábyrgðin er, og fjalla barnalögin nánar um þau atriði.15 Til viðbótar fellst einnig í 

forsjánni almennur réttur til handa foreldrum til að fá vitneskju um öll opinber afskipti af 

barni og réttur til aðgangs að öllum gögnum um barn. 16 

Mismunandi er hvernig forsjá barns er háttað. Barn á rétt á forsjá beggja foreldra sinna 

sem eru í hjúskap eða sambúð, en eftir skilnað eða sambúðarslit er meginreglan sú að forsjáin 

haldist sameiginleg nema um annað sé sérstaklega samið, sbr. 1. og 2. mgr. 31. gr. bl. Hafi 

foreldrar barns ekki verið í hjúskap eða skráðri sambúð þegar barn fæðist fer móðirin ein með 

forsjána, sbr. 2. mgr. 29. gr. bl. Þrátt fyrir það ber henni skylda til að feðra barn sitt og færi 

slík feðrun þá eftir ákvæðum 4. gr. bl. um faðernisviðurkenningar. Fari foreldrar barns ekki 

sameiginlega með forsjá, eru til dæmis ekki í hjúskap eða skráðri sambúð, geta þau gert 

samning sín á milli um að forsjáin sé sameiginleg, sbr. 1. mgr. 32. gr. bl., en til þess að slíkur 

samningur öðlist gildi þarf hann samþykki sýslumanns sem síðan sendir staðfestingu sína til 

Þjóðskrár Íslands, sbr. 5. mgr. 32. gr. bl.  

 

2.4. Ákvörðun forsjár 

Þegar forsjá barns er ákveðin skal alltaf hafa hagsmuni barnsins að leiðarljósi. Birtist það 

meðal annars í þeirri kröfu að sýslumaður þarf að samþykkja samning milli foreldra um 

forsjá, en samþykkið felur í sér að samningurinn sé ekki í andstöðu við hagsmuni þess eða á 

annan hátt ólögmætur.17 Sjái sýslumaður eitthvað athugavert við samninginn eða sjálfa 

foreldrana getur hann hafnað samningi og rannsakað mál frekar með aðstoð sérfræðinga og 

reynir þá samhliða á 72. gr. bl. um gagnaöflun og 74. gr. bl. og þannig óskað eftir umsögn 

                                                           
14

 Davíð Þór Björgvinsson (n. 4) 171. 
15

 Hrefna Friðriksdóttir (n. 10) 77. 
16

 sama heimild 78. 
17

 Alþt. 2002-2003, A-deild, þskj. 181-180. mál, athugasemdir við 5. mgr. 32. gr. 

sérfræðings áður en samningur er staðfestur.18 Komist foreldrar ekki sjálfir að samkomulagi 

um forsjá barns er það í höndum sýslumanns að reyna að leita sátta um þessi atriði, sbr. 1. 

mgr. 33. gr. bl. Leiði slík sáttaumleitan ekki til niðurstöðu er hægt að leita eftir úrskurði 

dómstóla á grundvelli 1. mgr. 34. gr. bl. Þá skulu dómarar einnig virða sérstaklega hagsmuni 

barnsins þegar þeir leysa úr ágreiningi varðandi forsjá. Í 2. mgr. 34. gr. bl. er útlistað, og 

nánar tilgreint í greinargerð með frumvarpi til barnalaga, hvað þeir þurfa að hafa í huga þegar 

tekin er ákvörðun um forsjá, en það eru tengsl foreldra og barns, skoðanir og óskir barnsins, 

hvort barnið eigi systkyni, þá verður að lágmarka röskun á högum barns og líta á persónulega 

hagi foreldra og aðstæður þeirra til að ala upp barn.19  

Eigi dómstólar að taka ákvörðun um að forsjá skuli vera sameiginleg, að kröfu annars 

foreldris á grundvelli 2. ml. 3. mgr. 36. gr. bl. verður dómari, auk ofangreindra atriða, að horfa 

til þess hvernig forsjáin hefur áður verið og aldurs og þroska barnsins. Þá verður sérstaklega 

að gæta að því hvort ágreiningur sé milli foreldranna og þar af leiðandi hætta á að komið verði 

í veg fyrir eða dregið úr möguleikum barns til að alast upp við þroskavænleg skilyrði. 

Af þessu sést að það getur verið vandasamt verk fyrir dómara að meta þessi skilyrði og 

þurfa að taka ákvörðun um hvort foreldrið sé hæfara til að fara með forsjá barnsins. Má því 

telja að nýmæli 3. mgr. 32. gr. bl. um að dómstólar geti dæmt sameiginlega forsjá að kröfu 

aðila, hafi verið kærkomin þar sem í sumum tilfellum séu aðstæður hjá báðum foreldrum 

mjög góðar og þroskavænlegar fyrir barnið. Þrátt fyrir að þessi talning sé ekki tæmandi sýnir 

hún okkur að gríðarleg ábyrgð hvílir á forsjárforeldrum að gæta hagsmuna barns og tryggja að 

barnið hafi aðstæður og tækifæri til að eldast og þroskast á sem bestan hátt.   

 

2.5. Réttindi barnsins 

Löggjöf barnaréttar er meðal annars byggð á því að nauðsynlegt sé að forræði yfir börnum sé í 

höndum annarra, t.d. foreldra, og að börn hafi sjálf þörf fyrir og eigi rétt á umsjá foreldra eða 

annarra til þess að þau nái fullum þroska og að andleg og líkamleg velferð þeirra verði tryggð 

eins og kostur er.20  

Eins og áður sagði þá á barn rétt á forsjá annars eða beggja foreldra sinna, þar til það 

verður sjálfráða, sbr. 1. mgr. 28. gr. bl., en barn verður almennt sjálfráða við 18 ára aldur, sbr. 

1. mgr. 1. gr. lrl. Þegar barn elst upp með báðum foreldrum sínum lærir það að treysta þeim 

ásamt því að foreldrarnir uppfylla ólíkar þarfir barnsins. Í þeim tilvikum þegar foreldrar hafa 

                                                           
18

 Hrefna Friðriksdóttir (n. 10) 108. 
19

 Alþt. 2002-2003, A-deild, þskj. 181-180. mál, athugasemdir við 2. mgr. 34. gr. 
20

 Davíð Þór Björgvinsson (n. 4) 58. 

skilið verða þeir áfram að vera færir um að sýna samstöðu gagnvart barninu og vinna saman 

að velferð þess jafnvel þótt til staðar séu persónuleg vandamál þeirra á milli.21 Þrátt fyrir það 

verður alltaf að huga að því sem er barninu fyrir bestu og er það mat í höndum foreldra eða 

annarra sem fara með ákvörðunarvald hverju sinni.22 

 

 

3. Réttindi og skyldur forsjárforeldra 

3.1. Um 28. gr. barnalaga 

Almennt er fjallað um inntak forsjár og hlutverk forsjárforeldra í 28. gr. bl. með hliðsjón af 5. 

gr. bs. Þar sem einungis er fjallað um þau almennu atriði sem felast í forsjá er ekki um 

tæmandi talningu að ræða heldur er að finna önnur ítarlegri ákvæði bæði annarsstaðar í 

barnalögunum og í öðrum lögum sem tryggja réttindi og vernd barna. Má sem dæmi nefna 46. 

gr. bl. sem tryggja á umgengnisrétt foreldra við barn og þá er fjallað um fjárhald barns í 

lögræðislögunum.23 Sést á þessu að þótt hinar almennu reglur séu taldar upp í greininni þá 

verður einnig að líta til annarra atriða ef upp koma álitamál varðandi barn eða tengsl þess og 

hagsmuni gagnvart öðrum. Í 5. gr. bs. segir meðal annars að foreldrum beri að veita barni 

viðeigandi leiðsögn og handleiðslu í samræmi við þroska þess þegar það beitir þeim réttindum 

sem viðurkennd eru í samningnum. Þar af leiðandi er mikilvægt að hafa hliðsjón af þessu 

ákvæði sáttmálans við túlkun barnalaganna og að sáttmálinn sé einskonar leiðarljós  fyrir 

foreldra um þau réttindi sem barn á að fá að njóta. Hlutverk forsjárforeldris er þannig að 

tryggja, eins og kostur er, að barnið njóti allra þeirra réttinda sem í boði eru og þar á meðal 

tryggja að hið opinbera standi við allar skuldbindingar sem eiga að tryggja rétt barna, þar með 

taldar skuldbindingar samkvæmt Barnasáttmálanum.24 Brjóti foreldri gegn ákvæðum 28. gr. 

bl. eða öðrum ákvæðum sem leggja skyldur á herðar foreldra er ekki að finna nein ákvæði í 

barnalögunum sem leggja á viðurlög við slíkum brotum. Það getur hins vegar orðið til þess að 

barnaverndaryfirvöld hafi afskipti af foreldri og er í barnaverndarlögum að finna ýmis úrræði 

sem barnaverndaryfirvöld geta gripið til hafi þau rökstuddan grun um að ekki sé allt með 

felldu, annað hvort út frá heilsu eða heilbrigði barnsins eða vegna atriða sem varða foreldrana. 

Geta þau meðal annars svipt foreldri forsjá eða afsalað forsjánni til forsjárlauss foreldris, 

                                                           
21

 Sigrún Júlíusdóttir og Nanna K. Sigurðardóttir (n. 8) 26. 
22

 Alþt. 2012-2013, A-deild, þskj. 155-155. mál, athugasemdir við 1. mgr. 12. gr. 
23

 Hrefna Friðriksdóttir (n. 10) 80. 
24

 sama heimild. 

tímabundið eða til frambúðar, sbr. 2. og 3. mgr. 67. gr. bvl. Þá geta brot foreldra einnig varðað 

refsingu samkvæmt ákvæðum almennra hegningarlaga25 til dæmis ef um misnotkun er að 

ræða gagnvart barni sínu eða smánun að öðru leyti.   

Í fyrstu málsgrein 28. gr. bl. er áherslan lögð á réttindi barns til að njóta forsjár. Önnur 

málsgreinin fjallar um undirstöðusjónarmið um hlutverk foreldra, það er að þeim beri að 

annast barn sitt og virða réttindi þess og gegna forsjár- og uppeldisskyldum sínum eins vel og 

hægt er út frá högum barnsins og þörfum þess. Þriðja málsgreinin tengist 1. mgr. 1. gr. bl. en í 

henni er lagt bann við að beita barn ofbeldi og vanvirðandi háttsemi. Ákvæði 3. mgr. 28. gr. 

bl. leggur hins vegar ríkari skyldur á foreldra með þeim hætti að foreldrar verði að grípa til 

allra nauðsynlegra aðgerða til að vernda börn gegn slíku ofbeldi eða vanvirðandi háttsemi. 

Styðst málsgreinin einnig við 19. og 34. gr. bs. þar sem fjallað er um nauðsyn þess að vernda 

börn gegn ofbeldi og vikið að aðgerðum komi slíkt upp. Fjórða málsgreinin snýst um skyldur 

foreldra er snúa að menntun og starfsþjálfun barns. Líkt og þriðja málsgreinin þá tengist sú 

fjórða einnig Barnasáttmálanum og má þá helst nefna 28. og 29. gr. hans. Leggur málsgreinin 

einnig þær skyldur á foreldra að bera virðingu fyrir hæfileikum og áhugamálum barns og ala 

með því iðjusemi og siðgæði. Um rétt forsjárforeldra til að ráða persónulegum högum barns er 

fjallað í fimmtu málsgrein en nánar verður fjallað um það síðar, í kafla 3.2.1. Sjötta, og 

síðasta, málsgreinin snýr svo að skyldu foreldra til að hafa samráð við barn sitt þegar teknar 

eru ákvarðanir sem varða það og eykst vægi þess eftir aldri og þroska barnsins,26 en um það 

vísast til frekari umfjöllunar í kafla 2.5.  

Þá ber einnig að nefna að í sumum tilfellum gilda sérstakar reglur um forsjá þegar 

foreldrar fara með sameiginlega forsjá en um þær er fjallað í 28. gr. a. bl. og er í 1. mgr. 

aðaláherslan lögð á samvinnu foreldra þegar taka á ákvarðanir sem snerta barnið.  

 

3.1.1. Sameiginleg forsjá  

Samkvæmt 29. gr. bl. á barn rétt á forsjá annars eða beggja foreldra sinna, en með þessu 

ákvæði var sameiginlega forsjá lögfest við tilteknar aðstæður.27 Það var fyrst með lögum nr. 

20/1992 að lögfest var heimild til handa foreldrum að semja sín á milli um að forsjá yfir barni 

þeirra skyldi vera sameiginleg. Á árunum 1997-1999 var gerð rannsókn um sameiginlega 

forsjá og kom þá í ljós að meiri hluti foreldra, eða 58%, hafði góða reynslu af því 

                                                           
25

 sama heimild 81. 
26

 sama heimild 81–82. 
27

 Hrefna Friðriksdóttir (n. 10) 78. 

fyrirkomulagi.28 Má ætla að áhugi á þessu fyrirkomulagi hafi aukist með árunum, bæði eftir 

skilnað og sambúðarslit, en árið 2006 þegar sameiginleg forsjá var lögfest sem meginregla 

bjuggu rúm 73% skilnaðarbarna við slíkt fyrirkomulag og 85% barna úr slitum óvígðra 

sambúða. Árið 2011 var svo hlutfallið fyrir hvoru tveggja, skilnað og sambúðarslit, komið 

upp í 90% og má því ætla að munurinn á milli þessa sé á undanhaldi vegna breyttra viðhorfa 

og aukinnar foreldrasamvinnu óháð hjúskaparstöðu og fjölda barna.29 

Þó svo að meginreglan við skilnað eða sambúðarslit sé sameiginleg forsjá geta 

foreldrar ákveðið annað fyrirkomulag, sbr. 31. gr. bl. Slík ákvörðun getur annað hvort verið 

tekin með samningi þeirra á milli eða með dómsúrskurði, en það var fyrst árið 2013 sem 

dómurum var falið það hlutverk að dæma sameiginlega forsjá að kröfu foreldris,30 sbr. 3. mgr. 

34. gr. bl., en áður var einungis hægt að dæma öðru foreldrinu forsjá í dómsmáli og ekki mælt 

fyrir um sameiginlega forsjá, nema foreldrarnir hafi verið sammála um þá skipan mála, sbr. 2. 

mgr. 34. gr. eldri barnalaga nr. 20/1992. Varðandi ákvarðanir um sameiginlega forsjá vísast til 

umfjöllunar í kafla 2.4.  

 

3.2. Réttindi 

Reglan um rétt foreldra til að fara með forsjá yfir börnum sínum er ein af grundvallarreglum 

barnaréttarins.31 Foreldrar fara með forsjá barna sinna sem eru ósjálfráða samkvæmt 

lögræðislögunum. Nauðsynlegt er að foreldrar, eða aðrir, fari með forsjá barns vegna 

takmarkaðrar getu barnsins til að ráða sér sjálft.32 Heimspekingurinn John Stuart Mill segir í 

bók sinni Frelsið að reglan um að athafnafrelsi manna verði ekki skert eigi ekki við um „börn 

og ekki heldur unglinga, sem telja má ómynduga að lögum. Þá, sem ekki eru upp úr því 

vaxnir, að aðrir annist þá, þarf að vernda gegn eigin gerðum engu að síður en ytri gerðum“.33 

Þá er einnig tekið fram í inngangi í fylgiskjali við Barnasáttmálann að barni sé látin í té 

sérstök vernd og umönnun þar sem það hafi ekki tekið út líkamlegan og andlegan þroska. Af 

þessu er ljóst mikilvægi þess að foreldrar beri ábyrgð á börnum sínum sem ekki geta tekið 

mikilvægar ákvarðanir vegna æsku sakir.  

Líkt og komið var inn á í kafla 2.3. felst meðal annars í forsjá að foreldrar ráði yfir 

persónulegum högum barns, sbr. 5. mgr. 28. gr. bl. og 1. mgr. 51. gr. lrl. og verður því 

                                                           
28

 Sigrún Júlíusdóttir og Nanna K. Sigurðardóttir (n. 8) 47. 
29

 Sigrún Júlíusdóttir og Sólveig Sigurðardóttir (n. 2) 48. 
30

 sama heimild 55–56. 
31

 Davíð Þór Björgvinsson (n. 4) 172. 
32

 sama heimild 55–56. 
33

 John Stuart Mill, Frelsið (2. útg., Hið íslenzka bókmenntafélag 1978) 46. 

aðallega fjallað um þau réttindi í þessum hluta ritgerðarinnar. Þá mun umfjöllunin miðast við 

að foreldri fari eitt með forsjána, nema annað sé sérstaklega tekið fram. 

 

3.2.1.  Réttur foreldra til að ráða persónulegum högum barns 

Réttur foreldra til að ráða persónulegum högum barns hefur verið lengi í barnalögum eða allt 

frá því að fyrstu heildstæðu barnalögin voru sett með lögum nr 9/1981. Í 2. mgr. 35. gr. þeirra 

laga segir að barn eigi rétt á forsjá foreldra. Þá er forsjá lýst þannig að hún feli í sér meðal 

annars rétt og skyldu fyrir forsjáraðila til að ráða persónulegum högum barnsins og gegna 

öðrum foreldraskyldum og fleira.34 Er þetta ákvæði í samræmi við 5. mgr. 28. gr. núgildandi 

barnalaga. Í ákvæðinu fellst í raun bæði réttur til handa foreldrum ásamt því að lagðar eru á þá 

skyldur. Ákvarðanir hvað þetta varðar verða að vera í samræmi við það sem er barni fyrir 

bestu, með tilliti til aldurs, þroska og vilja barnsins.35 Þá skal bent á að í 1. mgr. 28. gr. a. bl. 

segir að „[þ]egar foreldrar fara sameiginlega með forsjá barns skulu þeir taka sameiginlega 

allar meiri háttar ákvarðanir sem varða barn.“ Má ætla að heimild sé til gagnályktunar frá 

þessu ákvæði og sé því hægt að túlka ákvæðið á þann hátt að þegar foreldri fer eitt með forsjá 

tekur það eitt allar meiri háttar ákvarðanir sem varða barnið.    

Það að foreldri ráði yfir persónulegum högum barnsins felur meðal annars í sér að það 

ákveður hvar barnið býr, skólagöngu, tómstundir, trúarlegt og siðferðilegt uppeldi og fleira. 

Foreldrar hafa því mjög mikið svigrúm til þess að ákveða hvers konar uppeldi barn þeirra fær, 

en það er í samræmi við m.a. 4. mgr. 66. gr. og 1. mgr. 71. gr. stjórnarskrár lýðveldisins 

Íslands nr. 33/1944 (hér eftir stjskr.).36 Þó svo að foreldrum sé í sjálfsvald sett að ráða 

persónulegum högum barns, þá getur þessi réttur foreldris verið takmörkunum háður, til 

dæmis vegna annarra skyldna foreldris gagnvart barni eða þegar barn er í umsjá 

umgengnisforeldris. Þá kemur það einnig fram í þessari sömu málsgrein að það er 

forsjárforeldrið sem ákveður búsetustað barns og fer með lögformlegt fyrirsvar fyrir það.37  

Gæti foreldrar að réttindum sínum og uppbyggilegu uppeldi barns verður að telja að 

þau hafi nokkuð frjálsar hendur er kemur að því að ráða persónulegum högum barns. Þau 

verða þó alltaf að gæta þess að barn þeirra sé ekki vanrækt á nokkurn hátt enda getur það haft 

afleiðingar í för með sér, til dæmis forsjársviptingu eða aðra refsingu samkvæmt almennum 

hegningarlögum líkt og komið var inn á í kafla 3.1. 

                                                           
34

 Alþt. 1980, A-deild, þskj. 5-5. mál, athugasemdir við 2. mgr. 35. gr. 
35

 Hrefna Friðriksdóttir (n. 10) 82. 
36

 Davíð Þór Björgvinsson (n. 4) 172. 
37

 Hrefna Friðriksdóttir (n. 10) 82. 

3.2.1.1. Hvernig er þessum málum háttað ef foreldrar fara sameiginlega með forsjá? 

Þegar foreldrar fara sameiginlega með forsjá þarf að taka tillit til þess foreldris sem barn býr 

ekki hjá og skulu foreldrarnir taka sameiginlega allar meiri háttar ákvarðanir sem varða barn, 

sbr. 1. mgr. 28. gr. a. líkt og komið var að hér að ofan. Þó er það þannig að ef barn er með 

lögheimili hjá öðru foreldrinu, hefur það foreldri heimild til að taka allar afgerandi ákvarðanir 

um daglegt líf barnsins. Sem dæmi má nefna val á leikskóla, grunnskóla og 

heilbrigðisþjónustu, hvaða tómstundir barnið stundar, hvar lögheimili þeirra er og svo 

framvegis, sbr. 1. mgr. 28. gr. a. bl. Í sömu grein er þó gerð krafa um það að þegar foreldrar 

fara með sameiginlega forsjá þá skulu þeir leitast við að hafa samráð sín á milli í þessum 

málum og tryggja réttindi hvors annars gagnvart barninu, t.d. að annað foreldrið hindri ekki 

hitt í að gegna forsjárskyldum sínum ásamt því að öðru foreldrinu er óheimilt að fara úr landi 

með barn án samþykkis hins, sbr. 2. og 3. mgr. 28. gr. a. bl. Þar sem óraunhæft er að ætlast til 

þess að foreldrar sem fara sameiginlega með forsjá standi saman að öllum ákvörðunum um 

barn verður að hafa hagsmuni barnsins að leiðarljósi og nauðsynlegt er að þrátt fyrir það sé 

samstaðan sem mest varðandi barnið og málefni þess og verða foreldrarnir því að sýna hvoru 

öðru og barninu tillitsemi og sveigjanleika.38 Var þetta ákvæði lögfest til að tryggja að jafnvel 

þótt samráð náist ekki eða skili ekki tilteknum árangri þá hefur annar aðilinn yfirhöndina og 

hægt verði að mæta þörfum barnsins fyrir öryggi, stöðugleika og samfellu í umönnun.39 

Þegar foreldrar fara með sameiginlega forsjá á barn rétt á umgengni við það foreldri 

sem það býr ekki hjá, sbr. 1. mgr. 46. gr. bl. Á meðan barn dvelur hjá umgengnisforeldri tekur 

það foreldri allar nauðsynlegar ákvarðanir um daglegt líf barnsins á meðan á umgengninni 

stendur, samanber 3. mgr. 46. gr. bl. Er því ljóst að hér spila þessi tvö ákvæði barnalaganna 

saman.40 

Má af þessu ráða að þegar um sameiginlega forsjá foreldra er að ræða þá fari 

lögheimilisforeldri í raun með ákvörðunarvald yfir barni hvað varðar daglegt líf barnsins, 

nema þegar barn dvelur hjá umgengnisforeldri. Þrátt fyrir það skal eftir fremsta megni leitast 

við að ná sem mestri sátt áður en endanleg ákvörðun er tekin.  

 

3.2.2. Lögheimili  

Fjallað er um ákvarðanir og samninga varðandi lögheimili við skilnað eða sambúðarslit í 1. 

mgr. 31. gr. og 5. mgr. 32. gr. bl. Þá þurfa foreldrar að ákveða og gera með sér samning um 

                                                           
38

 Alþt. 2011-2012, A-deild, þskj. 328-290. mál, almennar athugasemdir, kafli 5.1.4. 
39

 sama heimild, athugasemdir við 5. gr. 
40

 Hrefna Friðriksdóttir (n. 10) 182. 

hjá hvoru þeirra barn skuli eiga lögheimili og tilkynna það sýslumanni sem kemur 

upplýsingunum áleiðis til Þjóðskrár Íslands. Jafnframt er það skylda sýslumanns að gera 

foreldrum grein fyrir þeim réttaráhrifum sem felast í skráningu lögheimilis barns og skal hann 

synja staðfestingu samnings ef hann er andstæður lögum eða hag og þörfum barnsins.   

Meginreglan er sú að barn eigi sama lögheimili og foreldrar þess eða forsjáraðili.41 Í 1. 

mgr. 1. gr. laga um lögheimili nr. 21/1990 (hér eftir lhl.) segir að lögheimili manns sé þar sem 

hann hefur fasta búsetu. Miðað er við að viðkomandi hafi fasta búsetu þar sem hann hefur 

bækistöð sína, dvelst að jafnaði í tómstundum sínum, hefur heimilismuni sína og svefnstaður 

hans er þar þegar hann er ekki fjarverandi um stundar sakir, sbr. 2. mgr. sömu greinar. Búi 

foreldrar barns ekki saman er miðað við að barnið hafi lögheimili hjá því foreldri sem fer með 

forsjána, sbr. 1. mgr. 8. gr. lhl., og hafi því fasta búsetu þar en njóti umgengnisréttar eða 

samvista við hitt foreldrið eftir samkomulagi.42  

Líkt og farið var yfir í kafla 3.1.1. er það einnig meginregla að foreldrar fari 

sameiginlega með forsjá yfir barni sínu eftir skilnað, sbr. 1. mgr. 31. gr. Mætti því ætla að 

barn geti haft lögheimili hjá báðum foreldrum sínum og getur það einnig samræmst 

skilgreiningunni á fastri búsetu í 2. mgr. 1. mgr. lhl. þar sem barn getur dvalið jafn mikið hjá 

báðum foreldrum. Það er þó ekki þannig þar sem 1. mgr. 4. gr. lhl. heimilar einungis að hver 

og einn geti aðeins haft lögheimili á einum stað í senn. Það getur verið mikið hagsmunamál 

fyrir foreldra að hafa lögheimili barns hjá sér þvíþað foreldri nýtur í ýmsu tilliti sömu stöðu 

og foreldri sem fer eitt með forsjá.43 Birtist það helst í því að lögheimilisforeldrið fær 

margvíslegan fjárstuðning á meðan hitt foreldrið nýtur ekki samskonar réttar og félagslegrar 

aðstoðar.44 Sem dæmi má nefna þá fær lögheimilisforeldrið barnabætur auk þess sem 

lögheimili barns getur haft áhrif á húsaleigubætur, námslán, greiðslur vegna örorku, 

umönnunarbætur og fleira.
 45 Þá getur lögheimilisforeldrið einnig krafið hitt um greiðslu 

meðlags á grundvelli 1. mgr. 56. gr. bl.  Staða foreldra sem fara sameiginlega með forsjá og 

hafa svipaðar tekjur getur því verið gjörólík þegar allt er tekið saman og fer það allt eftir því 

hjá hvoru þeirra barn hefur lögheimili. Dæmi er um að foreldrar hafi komið sér saman um að 

færa lögheimili barns sín á milli, til dæmis árlega, til að stuðla að frekari jöfnuði hvað þetta 

varðar.46  

                                                           
41

 Alþt. 1989, A-deild, þskj. 135-131. mál, athugasemdir við 8. gr. 
42

 Dóms- og kirkjumálaráðuneytið, „Forsjá“ (Dóms- og kirkjumálaráðuneytið, 2006) 

<http://www.innanrikisraduneyti.is/media/Utgafa/DKM_forsja.pdf> skoðað 4. mars 2014. 
43

 „Forsjá | Sýslumenn“ <http://www.syslumenn.is/allir/sifjamal/forsjarmal/> skoðað 15. mars 2014. 
44

 Alþt. 2013-2014, A-deild, þskj. 70-70. mál. 
45

 „Forsjá | Sýslumenn“ (n. 43). 
46

 Sigrún Júlíusdóttir og Sólveig Sigurðardóttir (n. 2) 135. 

Þó nokkrar umræður hafa skapast á Alþingi um hvort setja eigi í lög ákvæði um tvöfalt 

lögheimili, þannig að börn sem eiga foreldra sem búa ekki saman geti haft lögheimili hjá þeim 

báðum, eða hvort setja eigi önnur ákvæði sem jafnað geta stöðu foreldranna. Enn hefur þó 

ekkert farið í gegnum þingið og verið lögfest. 

 

3.2.2.1. Framfærsluskylda og meðlagsgreiðslur 

Báðir foreldrar eru framfærsluskyldir gagnvart börnum sínum til átján ára aldurs, sbr. 1. mgr. 

53. gr. og 1. mgr. 54. gr. bl. Engu skiptir í því máli hvort foreldrar séu í hjúskap eða sambúð 

eða ekki, eða hvort þeir fari með forsjá yfir barni eða ekki. Með framfærslu er átt við skyldu 

foreldra til að fæða barn og klæða og sjá því fyrir húsnæði, eða leggja út fjármagn í þessum 

tilgangi.47 Sambærilegt ákvæði 53. gr. bl. er að finna í 2. mgr. 27. gr. bs. en þar segir meðal 

annars að foreldrar beri ábyrgð á því að sjá barni sínu fyrir þeim lífsskilyrðum sem eru 

nauðsynleg fyrir það til að þroskast, í samræmi við getu sína og fjárhagsaðstæður. 

Framfærslan fer því einnig eftir högum foreldra og þörfum barnsins, sbr. 2. ml. 1. mgr. 53. gr. 

bl., og verður ríkið að aðstoða foreldra til að sinna þessum skyldum og styðja foreldra bæði 

með efnahagslegri aðstoð og með stuðningsúrræðum handa barninu, til dæmis hvað varðar 

fæði, klæðnað og húsnæði.48 

Það foreldri sem stendur straum af kostnaði vegna barns, það er að segja það foreldri 

sem barn hefur lögheimili hjá, getur krafist þess að fá greitt meðlag frá hinu foreldrinu, sbr. 

1.mgr. 56. gr. bl. og gildir það hvort sem foreldrarnir fara sameiginlega með forsjána eða bara 

annað þeirra. Þó svo að meðlag sé til framfærslu barns og tilheyri því þá tekur forsjáraðili við 

greiðslunum og nýtir til framfærslu barnsins en barnið sjálft getur ekki gert kröfu um að 

meðlagið verði greitt sér.49 Þetta er  því réttur sem fylgir því að hafa lögheimili barns hjá sér, 

en það foreldri sem barn býr ekki hjá þarf að greiða lögheimilisforeldrinu meðlag, jafnvel þótt 

forsáin sé sameiginleg. Samkvæmt 54. gr. bl. þurfa foreldrar að ákveða við skilnað eða 

sambúðarslit hverjar meðlagsgreiðslur skulu vera og gildir þetta einnig ef foreldrar gera 

breytingu á samningi um forsjá.  

Semji foreldrar um meðlagsgreiðslur verður sýslumaður að staðfesta samninginn til 

þess hann öðlist gildi. Náist ekki samkomulag milli foreldra er það sýslumaður sem úrskurðar 

um skyldu foreldris til að greiða hinu meðlag. Meðlag verður alltaf að vera að lágmarki 

einfalt, bæði í samningi foreldra og einnig í úrskurði sýslumanns, en heimilt er að semja um 

                                                           
47

 Alþt. 2002-2003, A-deild, þskj. 181-180. mál, athugasemdir við 53. gr. 
48

 Alþt. 2012-2013, A-deild, þskj. 155-155. mál, athugasemdir við 1.-3. mgr. 27. gr. 
49

 „Umboðsmaður barna“ <http://www.barn.is/adalsida/malaflokkar/fjolskyldan/#20> skoðað 15. mars 2014. 

hærri meðlagsgreiðslur ef meðlagsgreiðandi hefur tök á því fjárhagslega. Ef gerð er krafa um 

aukið meðlag skal ákveða fjárhæð þess með hliðsjón af þörfum barnsins og fjárhagsstöðu og 

öðrum högum foreldra, þar á meðal hvort þau hafi á framfæri sínu fleiri börn, þó ekki 

stjúpbörn. Þá er einnig litið til aðstæðna barnsins og þess foreldris sem barnið býr hjá en aukin 

útgjöld til dæmis vegna sérþarfa eða veikinda barns, eða skert aflahæfi foreldris getur haft 

áhrif á ákvörðun meðlagsfjárhæðar.50  

 

3.2.3. Upplýsingar um barn 

Í 52. gr. bl. er fjallað um rétt foreldra til upplýsinga um barn sitt. Í 1. mgr. ákvæðisins segir að 

forsjárlaust foreldri eigi rétt á að fá upplýsingar um hagi barnsins frá hinu foreldrinu, til 

dæmis um heilsufar barnsins, þroska, skólagöngu, áhugamál, félagsleg tengsl þess og fleira. 

Má því ætla að gert sé ráð fyrir að forsjárforeldri fái allar þessar upplýsingar frá stofnunum og 

öðrum aðilum sem vinna með barninu, svo það geti miðlað því til forsjárlausa foreldrisins. Þó 

svo að í 1. og 2. mgr. 52. gr. bl. séu forsjárlausu foreldri veittar heimildir til upplýsinga um 

barn sitt beint frá stofnunum er þó hægt að takmarka þær. 

Í ákvæðum 3. og 5. mgr. 52. gr. bl. er að finna heimildir til að synja eða svipta 

forsjárforeldri rétti til upplýsinga um barn. Samkvæmt þriðju málsgreininni er heimilt að synja 

forsjárlausu foreldri um upplýsingar ef hagsmunir foreldrisins þykja eiga að víkja fyrir ríkari 

almanna- eða einkahagsmunum, einnig ef veiting upplýsinganna yrði talin skaðleg fyrir 

barnið. Vegast hér á mismunandi hagsmunir en við mat á því er notað það viðmið sem kemur 

fram í 17. gr. stjórnsýslulaga nr. 37/1993 (hér eftir ssl.) en í því felst að þeir almanna- eða 

einkahagsmunir sem um er að ræða verða að vera mun ríkari heldur en hagsmunir foreldris af 

því að fá þessar tilteknu upplýsingar svo að réttur foreldrisins víki. Slíkar upplýsingar geta til 

dæmis snúið að hagsmunum forsjárforeldris,51 sbr. 3. ml. 2. mgr. 52. gr. bl. Þá skal ákvörðun 

um synjun tekin þannig að forsjárlaust foreldri geti nýtt rétt sinn samkvæmt 4. mgr.52 en þar er 

að finna ákvæði um málskot til sýslumanns vegna synjunar, sem tekur þá ákvörðun um að 

staðfesta synjunina eða fella hana úr gildi í heild eða að hluta.53 Fimmta málsgreinin er 

töluvert meira íþyngjandi fyrir forsjárlaust foreldri heldur en sú þriðja. Í henni er heimild til 

handa forsjárforeldri að óska eftir því við sýslumann að hann svipti forsjárlausa foreldrið 

almennum rétti til að fá upplýsingar um barn. Markmiðið með þessu ákvæði er að vernda 

                                                           
50

 sama heimild. 
51

 Alþt. 1994, A-deild, þskj. 542-342. mál. 
52

 Hrefna Friðriksdóttir (n. 10) 219. 
53

 sama heimild 220. 

bæði forsjárforeldrið og barnið. Á þetta við þegar um bersýnilega misnotkun er að ræða, það 

er ef forsjárlausa foreldrið spyr um of um hagi barnsins þannig að það bitni á heimilinu. Þetta 

á einnig við ef misfarið er með upplýsingarnar og þær notaðar til dæmis í ólöglegum eða 

öðrum sambærilegum tilgangi. Þar sem ákvörðun um sviptingu réttar til upplýsinga um barn 

er mjög afdrifarík fyrir forsjárlaust foreldri er sú ákvörðun kæranleg til viðeigandi ráðuneytis, 

skv. 78. gr. bl. Það er svo almennt hlutverk forsjárforeldris að tilkynna stofnunum og skólum 

um það að forsjárlausa foreldrið hafi verið svipt þessum réttindum, nema ef sérstaklega 

stendur á getur það komið í hlut sýslumanns.54 

Má því segja að réttur forsjárforeldris sé betri þar sem það getur bæði fengið allar 

upplýsingar um barn og takmarkað aðgang forsjárlauss foreldris að upplýsingunum. 

 

3.2.4. Umgengni við barn 

Barn á rétt á að umgangast það foreldri sitt sem það býr ekki hjá, svo lengi sem það fer ekki 

gegn hagsmunum barnsins, sbr. 1. mgr. 46. gr. bl. Samkvæmt þessu er umgengnisrétturinn því 

einn af mikilvægustu réttindum og skyldum sem hvílir á því foreldri sem barn býr ekki hjá. 

Umgengnisrétturinn snýst því ekki um það hvort foreldri fer með forsjá yfir barni eða ekki, 

heldur er hann bundinn við lögheimili barns. Í vissum tilvikum getur lögheimili barns verið 

hjá forsjárlausu foreldri
55

 og getur umgengnin því einnig verið grundvallar réttur þess 

foreldris sem fer með forsjá yfir barni. Á meðan umgengnin fer fram er það 

umgengnisforeldri sem tekur ákvarðanir um daglegt líf barns sem fylgja umgengninni en í því 

felst meðal annars réttur til að taka ákvarðanir um klæðaburð, svefntíma, afþreyingu og 

tómstundir, samskipti við aðra á meðan á umgengni stendur og fleira.56  

Foreldrar barns semja um hvernig umgengni er háttað, þar á meðal hvort umgengnin 

sé mikil eða lítil, hvernig hún skiptist milli hátíðisdaga og annarra frídaga og svo framvegis. 

Hvers eðlis umgengnin er, fer því ekki eftir forsjánni heldur er það samningsatriði, sem getur 

þó þurft að úrskurða eða dæma náist ekki samkomulag.57 Yfirleitt felst hún þó í heimsóknum 

barnsins til foreldris eða sameiginlegum ferðalögum,58 auk annarra persónulegra samskipta, 

t.d. í gegnum síma, með bréfaskiptum, netsamskiptum og öðrum samskonar samskiptum.59 

Umgengni getur því verið breytileg og fer meðal annars eftir aðstæðum foreldra eða aldri og 

                                                           
54

 sama heimild. 
55

 Hrefna Friðriksdóttir, Handbók : barnalögin nr. 76/2003 með síðari breytingum (Úlfljótur 2013) 104. 
56

 sama heimild 182. 
57

 sama heimild 15. 
58

 Alþt. 2002-2003, A-deild, þskj. 181-180. mál, athugasemdir við VIII. kafla. 
59

 Hrefna Friðriksdóttir (n. 1) 181. 

þroska barns. Þegar breyta á umgengni getur reynt verulega á samskipti foreldra og að þeir 

geri sér grein fyrir þörfum barnsins hverju sinni, en láti ekki eigin hagsmuni ganga fyrir.60  

Komi upp ágreiningur milli foreldra verður samningur þeirra á milli að hafa hlotið 

staðfestingu sýslumanns svo að unnt sé að grípa til þvingunarúrræða samkvæmt 48. til 50. gr. 

bl. Við staðfestingu skoðar sýslumaður samninginn og telji hann samninginn andstæðan hag 

og þörfum barns getur hann synjað honum staðfestingar, auk þess sem sýslumaður kannar 

sérstaklega ástæður þess ef samningur er frábrugðinn hefðbundinni umgengni.61  

Vísbendingar benda til þess að umgengni hafi aukist á undanförnum árum, það er að 

börn dveljist lengur hjá umgengnisforeldrum en áður var venjan. Hefur af þessum sökum 

orðið til hugtakið jöfn umgengni en með því er átt við að barn dvelur jafn lengi hjá 

umgengnisforeldri og hjá lögheimilisforeldri. Getur slík umgengni komist á með samningi 

milli foreldra eða í vissum tilvikum með dómi eða úrskurði sýslumanns en í 3. mgr. 47. gr. bl. 

er heimild handa sýslumanni að úrskurða um umgengni í allt að sjö daga af hverjum fjórtán 

dögum. Verður þess konar umgengni þó að vera í samræmi við þarfir barnsins.62 Rannsóknir 

sýna að jöfn búseta hefur hentað mjög vel og er mikil ánægja meðal samtímaforeldra með 

slíkt fyrirkomulag.63  

Auk ákvæða um umgengni í barnalögunum er að finna sambærileg ákvæði í 

Barnasáttmálanum. Má þar helst nefna 2. mgr. 10. gr., en hún fjallar um tengsl barna við 

foreldri sem býr í öðru landi, auk 9. gr. bs. en í henni er fjallað um það þegar börn eru aðskilin 

frá foreldrum sínum, hvort sem aðskilnaðurinn hefur orðið í kjölfar misnotkunar eða 

vanrækslu af hálfu foreldra eða ef foreldri og barn búa ekki saman.64  

Af þessu leiðir að hafi barn ekki skráð lögheimili hjá forsjárforeldri er því þrátt fyrir 

það veittur sá mikilvægi réttur og lögð á það skylda til að njóta umgengni við barn sitt. Þess 

má þó geta að þó svo að lögheimili barns sé ekki skráð hjá forsjárforeldri hefur það enn öll 

réttindi og skyldur sem fylgja forsjánni.    

 

3.2.4.1. Skylda til umgengni 

Ekki er aðeins fólgin réttur í því fyrir foreldri sem barn býr ekki hjá að njóta umgengni við 

barn heldur ber því foreldri einnig skylda til þess að rækja umgengni og njóta samveru við 

 sama heimild 171. 
61

 Alþt. 2002-2003, A-deild, þskj. 181-180. mál, athugasemdir við 4. mgr. 46. gr. 

 Hrefna Friðriksdóttir (n. 1) 15. 
63

 Sigrún Júlíusdóttir og Sólveig Sigurðardóttir, Eftir skilnað : um foreldrasamstarf og kynslóðatengsl 

(Háskólaútgáfan 2013) 132. 

 Alþt. 2012-2013, A-deild, þskj. 155-155. mál, athugasemdir við 9. gr. 

barn sitt, sbr. 2. mgr. 46. gr. bl. Þrátt fyrir þessa skyldu foreldris hafa ekki verið teknar upp 

neinar þvingunarráðstafanir til þess að koma á umgengni þegar foreldri sinnir ekki skyldu 

sinni þar sem efast má um ágæti þess að koma slíkri umgengni á gegn vilja foreldris, auk þess 

sem tæplega yrði það talið barni fyrir bestu. Þá hefur gilt sú óskráða meginregla að 

umgengnisforeldri greiði þann kostnað sem hlýst vegna umgengninnar nema um annað sé 

samið milli foreldra. Einnig gæti sýslumaður losað umgengnisforeldri undan þeirri 

greiðsluskyldu en þá þyrftu að vera uppi sérstakar aðstæður af hálfu umgengnisforeldris og 

fara fram sérstakt mat á greiðslugetu hvors foreldris fyrir sig.65  

 

3.2.4.2. Úrskurður sýslumanns um umgengni  

Nái foreldrar ekki samkomulagi um umgengni getur sýslumaður úrskurðað um umgengnina 

og skal sýslumaður líta til þess sem telja má barni fyrir bestu. Til þess að geta metið hvað sé 

hverju og einu barni fyrir bestu eru mörg atriði sem líta þarf til en inntak umgengninnar 

afmarkast af þeim kröfum sem foreldrar hafa gert í málinu.66 Þá má þess geta að þegar 

foreldrar gera kröfur um umgengni í forsjármáli eða máli er varðar lögheimili skal dómari líta 

til ýmissa atriða,67 svo sem hagsmuna barnsins og þau tengsl sem það hefur við foreldra sína 

og þá sérstaklega umgengnisforeldrið, en einnig getur umgengni þess við önnur systkini skipt 

máli. Þá getur aldur barnsins skipt miklu máli og vilji þess og einnig hvort barn stundi íþróttir 

eða aðrar tómstundir eða ef það hefur aðrar sérþarfir til dæmis vegna fötlunar eða veikinda.
68

 Í 

úrskurðum sýslumanns er almennt miðað við lágmarksumgengni, það er að barn dveljist aðra 

hverja helgi hjá því foreldri sem það býr ekki hjá, en í því sambandi getur búseta foreldra 

skipt miklu máli.69 

Þrátt fyrir öll þessi atriði sem sýslumanni og dómara ber að líta til við ákvörðun um 

umgengni verður alltaf að meta þær aðstæður sem uppi eru í hverju máli fyrir sig og að 

niðurstaðan verði í samræmi við það sem telja má barni fyrir bestu.  

  

3.2.4.3. Þvingunarúrræði ef umgengni er tálmað 

Líkt og komið var inn á í kafla 3.2.4. er það grundvöllur fyrir því að hægt sé að grípa til 

þvinugnarúrræða að samningur um umgengni hafi verið staðfestur af sýslumanni. Er það því 

 Alþt. 2002-2003, A-deild, þskj. 181-180. mál, athugasemdir við 2. mgr. 46. gr. 
66

 sama heimild, athugasemdir við 1. mgr. 47. gr. 

 Hrefna Friðriksdóttir (n. 10) 186. 

 Alþt. 2002-2003, A-deild, þskj. 181-180. mál, athugasemdir við 1. mgr. 47. gr. 

 Alþt. 2002-2003, A-deild, þskj. 181-180. mál, athugasemdir við 1. mgr. 46. gr. 

til hagsbóta fyrir umgengnisforeldri að umgengnissamningur hafi hlotið samþykki 

sýslumanns komi upp sú staða að lögheimilisforeldri reyni að koma í veg fyrir umgengni. Þau 

þvingunarúrræði sem í boði eru koma fram í ákvæðum 48. til 50. gr. bl. en það eru ákvæði um 

dagsektir og aðfarargerð. Ekki verður þó farið nánar út í hvert og eitt úrræði í þessari ritgerð, 

heldur er einungis verið að benda á þann rétt sem umgengnisforeldri getur gripið til, komi til 

þess að það verði hindrað í umgengni við barn sitt.  

 

3.2.5. Aðild að barnaverndarmáli 

Í barnaverndarlögunum er hugtakið foreldrar skilgreint samkvæmt fyrsta kafla barnalaga, þ.e. 

móðir barns og faðir þess samkvæmt 2. gr. eða 4. gr. bl. Geta foreldrar og/eða barn verið 

aðilar að barnaverndarmáli, ýmist varnaraðilar í dómsmáli sem barnaverndarnefnd höfðar, eða 

verið sóknaraðilar þegar þau leita úrlausnar mála sinna, sbr. 1. og 2. mgr. 62. gr. bvl. Orðalag 

3. mgr. 3. gr. bvl. gefur hins vegar til kynna að aðild sé að meginreglu bundin við barn og 

forsjáraðila þess, en í greininni segir að með hugtakinu foreldrar sé í þeim lögum að jafnaði 

átt við þá sem fara með forsjá barns. Með orðunum að jafnaði er vísað til þess að einstaka 

sinnum er fjallað um réttarstöðu foreldra sem hafa misst forsjá yfir börnum sínum en njóta 

þrátt fyrir það enn tiltekinna réttinda, til dæmis í málum er varða umgengnisrétt. Hefur 

Barnaverndarnefnd Reykjavíkur túlkað ákvæðið á þann hátt að aðeins forjáraðilar barna teljist 

aðilar barnaverndarmála og eigi þar af leiðandi meðal annars rétt á aðgangi að gögnum máls. 

Getur aðild forsjárlausra foreldra því einungis átt við í þeim takmörkuðu tilvikum sem 

sérstaklega er getið um í barnaverndarlögunum.70 Er því augljóst að forsjárforeldri barns og 

barn geta verið aðilar að barnaverndarmáli en meiri vafi er á aðild forsjárlauss foreldris.  

Með barnaverndarmáli, í skilningi barnaverndarlaga, er átt við stjórnsýslumál sértaks 

eðlis,71 auk þess sem segir meðal annars í 38. gr. bvl. að „um könnun barnaverndarmáls og 

málsmeðferð fyrir barnaverndarnefnd gilda ákvæði stjórnsýslulaga með þeim frávikum sem 

greinir í lögum þessum“. Þykir því eðlilegt að túlka barnaverndarlögin til samræmis við 

ákvæði stjórnsýslulaga. Í 1. mgr. 45. gr. bvl. er kveðið á um upplýsingarétt og aðgang 

málsaðila að gögnum máls og sett fram sú meginregla að barnaverndarnefnd skuli láta aðila fá 

gögn sem snerta málið og koma til álita við úrlausn þess, með nægjanlegum fyrirvara. 

Sambærilega reglu er að finna í 1. mgr. 15. gr. ssl. sem segir að aðili máls eigi rétt á að kynna 

sér þau gögn og skjöl sem málið varða og fá afrit eða ljósrit af málsskjölum kjósi hann það, en 

 Álit umboðsmanns Alþingis í nóvember 2009 í máli nr. 5186/2007. 

 sama heimild. 

það telst nauðsynlegur liður í því að aðili geti neytt andmælaréttar síns.72 Í 2. mgr. 45. gr. bl. 

er hins vegar að finna ákvæði sem takmarkar rétt aðila að gögnum máls og eru þær 

takmarkanir í samræmi við ákvæði 17. gr. ssl., það er að segja að einkahagsmunir gangi 

framar réttindum aðila til aðgangs að gögnum máls. Að öðru leiti kemur hvergi fram, hvorki í 

barnaverndarlögum né stjórnsýslulögum, hverjir geti verið aðilar að barnaverndarmáli eða 

stjórnsýslumáli og leiðir það til þess að við túlkun á 45. gr. bvl. verður að byggja á almennum 

reglum stjórnsýsluréttar sem gilda um aðild að stjórnsýslumáli.73 Miðað við það á sá aðild að 

stjórnsýslumáli sem á beinna, verulegra, sérstakra og lögvarinna hagsmuna að gæta af úrlausn 

máls og verður í kjölfarið að leggja heildstætt mat á hagsmuni viðkomandi og tengsl hans við 

úrlausn máls og draga af því ályktun um hvort telja beri hann aðila máls.74  

Í máli umboðsmanns Alþingis frá 9. nóvember 2009 í máli nr. 5186/2007, sem lauk 

með lokabréfi, barst umboðsmanni kvörtun frá A, forsjárlausum föður D, vegna 

lögreglurannsóknar sem Barnaverndarnefnd Reykjavíkur óskaði eftir á meintu ofbeldi A í 

garð D ásamt því að A var synjað um aðgang að fyrirliggjandi gögnum sem vörðuðu málið. 

Barnaverndarnefnd Reykjavíkur taldi að þar sem A færi ekki með forsjá yfir D hefði A ekki 

aðild að málinu og ætti þar af leiðandi ekki aðgang að gögnum málsins. Umboðsmaður féllst 

ekki á að hægt væri að skýra aðilahugtak barnaverndarlaga með þeim hætti, sérstaklega ekki 

þar sem hvergi var í lögum mælt fyrir með tæmandi hætti hverjir gætu talist aðilar að 

barnaverndarmáli og að forsjárlausir foreldrar gætu aðeins verið aðilar að þeim málum sem 

sérstaklega væri getið um rétt þeirra. Þá hélt umboðsmaður áfram og sagði: 

Eins og orðalagi ákvæða VI. og VIII. kafla barnaverndarlaga og 

lögskýringargögnum er háttað skortir á að nægar forsendur séu í lögunum til 

þeirrar ályktunar að girt sé með öllu fyrir að forsjárlaust foreldri geti átt aðild 

að barnaverndarmálum sem varða beina hagsmuni þeirra sjálfra þannig að 

fullnægji ofangreindum kröfum sem leiða af aðildarhugtaki stjórnsýsluréttar. 

Um hvort slíkt er að ræða verður þannig að leysa í hverju tilviki á grundvelli 

heildstæðs mats á hagsmunum og tengslum hins forsjárlausa foreldris við það 

úrlausnarefni sem til meðferðar er. 

Það þurfi því að leggja mat á það hvaða áhrif hugsanleg ákvörðun eða beiting úrræða kann að 

hafa á réttindi og skyldur forsjárlauss foreldris og hvort hagsmunir foreldrisins séu slíkir að 

það njóti verndar þeirra réttaröryggisreglna sem getið er um í VIII. kafla barnaverndarlaga.  

Þá segir umboðsmaður jafnframt: 

 Alþt. 1992-1993, A-deild, þskj. 505-313. mál, athugasemdir við IV. kafla. 

Að þessu virtu tel ég að ef leggja ætti á annað borð til grundvallar þá 

fortakslausu afstöðu til aðildar að barnaverndarmálum, sem fram koma í 

ofangreindum bréfum Barnaverndar Reykjavíkur og Barnaverndarstofu, þyrfti 

að mínu áliti a.m.k. að koma til skýr og ótvíræð afstaða löggjafans í lögunum 

sjálfum. Henni er ekki til að dreifa í gildandi barnaverndarlögum. 

Af þessu sést að meginreglan er sú að það er sérstakur réttur forsjárforeldra að vera aðilar að 

barnaverndarmáli. Þrátt fyrir það telur umboðsmaður Alþingis að þar sem lagaákvæði eru 

töluvert óskýr og gefa svigrúm til túlkunar að ekki sé hægt að útiloka að forsjárlaust foreldri 

geti talist aðili að málinu ef málið beinist að því og það hefur mikilla hagsmuna að gæta af 

úrlausn málsins og þar með fengið til dæmis aðgang að gögnum málsins og fleira.  

 

3.3. Skyldur 

3.3.1. Forsjár- og uppeldisskyldur 

Foreldrar eiga ekki bara rétt á að ráða persónulegum högum barns síns heldur eru þeir einnig 

skyldugir til þess, sbr. 5. mgr. 28. gr. bl. Með forsjá er þannig bæði fengin réttindi til handa 

foreldrum og lögð á þá skyldur gagnvart barninu. Foreldrar sem fara með forsjá verða þannig 

að axla ábyrgð og taka mið af þörfum barnsins og aðstoða hvort annað við að uppfylla þessar 

skyldur.75 Í forsjárskyldu foreldra felst að þeir verða að tryggja persónulega hagi barns sem 

þeir hafa forsjá fyrir og bera þar af leiðandi skyldu til þess að tryggja bæði efnalega og 

andlega velferð barna sinna. Aðrar forsjárskyldur foreldra eru t.d. þær að foreldrum ber að 

tryggja barni fullnægjandi húsaskjól, fatnað, mat, alla nauðsynlega heilbrigðisþjónustu sem 

barnið þarfnast og að barn búi við almenn þroskavænleg skilyrði.76 Fleiri skyldur eru þó 

lagðar á foreldra og þá sérstaklega foreldra sem fara með forsjá barna og er þær helstu að 

finna í 28. gr. bl. Vísast um það til frekari umfjöllunar í kafla 3.1.  

 

3.3.2. Tryggja umgengni og upplýsingagjöf um barn til umgengnisforeldris 

Það er réttur hvers barns að umgangast reglulega það foreldri sem það býr ekki hjá, fari það 

ekki gegn hagsmunum barnsins, sbr. 1. mgr. 46. gr. bl. Foreldri sem barnið býr hjá verður þar 

af leiðandi að stuðla að því að barnið umgangist hitt foreldrið77 og sætta sig við þá skerðingu á 

þeim réttindum sem fylgir forsjá sem umgengnisrétturinn hefur í för með sér, en það getur 

sem dæmi ekki sett skilyrði um hvar eða með hvaða hætti umgengnin fer fram nema sérstakar 

 Sigrún Júlíusdóttir og Nanna K. Sigurðardóttir (n. 8) 25–26. 

aðstæður séu uppi.78 Er umgengnisrétturinn, og skyldan til að framfylgja honum, óháður því 

hvort foreldrarnir fari sameiginlega með forsjá eða hitt foreldrið sé forsjárlaust. Í 3. ml. 1. 

mgr. 46. gr. bl. er skýrt tekin fram sú skylda sem hvílir á báðum foreldrum til að tryggja að 

réttur barnsins til umgengni sé virtur.  Með þessu er því einnig lögð skylda á það foreldri sem 

barn býr hjá að tryggja að hitt foreldrið njóti umgengni þar sem í raun er um að ræða réttindi 

barnsins til að umgangast báða foreldra sína. Þessi skylda á alltaf við nema í þeim tilvikum 

þegar liggur fyrir ákvörðun dómara eða sýslumanns um að umgengnin sé andstæð hag og 

þörfum barnsins, sbr. 2. ml. 2. mgr. 46. gr. bl. Samkvæmt þessu á foreldri sem barn býr hjá að 

virða þessar ákvarðanir dómstóla eða sýslumanns um umgengni. Telji foreldrið að grípa þurfi 

til breytinga á þeirri umgengni sem ákveðin hefur verið, með það að leiðarljósi að tryggja 

hagsmuni og þarfir barnsins er hægt að semja upp á nýtt við hitt foreldrið um umgengnina eða 

óska eftir úrskurði sýslumanns á grundvelli 47. gr. bl.79 Til þess að umgengnin nýtist foreldri 

og þjóni hag og þörfum barns sem best var sett ákvæði í 3. mgr. 46. gr. bl. sem á að tryggja að 

það foreldri sem barnið býr hjá láti umgengnisforeldrið fá allar nauðsynlegar upplýsingar um 

barnið. Með þessu ákvæði er verið að styrkja það sem fram kemur í 52. gr. bl. ásamt því að ýtt 

er undir mikilvægi þess að foreldrar hafi gott samstarf um umgengnina.80 Verður farið nánar í 

umgengni forsjárlauss foreldris og upplýsingarétt þess í kafla 4.1. og 4.2. 

 

 

4. Réttindi og skyldur forsjárlauss foreldris 

Forsjárlaust foreldri hefur ákveðna réttarstöðu gagnvart barni og ber réttindi og skyldur 

gagnvart því. Í fyrsta lagi á barn og foreldri sem barnið býr ekki hjá rétt á að njóta umgengni 

hvors annars, sbr. 46. gr. bl. og í öðru lagi er forsjárlaust foreldri jafnframt framfærsluskylt 

gagnvart barni, samkvæmt 53. gr. bl. Þá hefur forsjárlaust foreldri einnig rétt á aðgangi að 

gögnum og upplýsingum um barn en sá réttur er þó afmarkaður í 52. gr. bl. og er því 

takmarkaðri en réttur forsjárforeldris.81 Þá getur forsjárlaust foreldri átt rétt á greiðslum úr 

orlofssjóði. Nánar verður farið í þessi atriði í næstu köflum.  

4.1. Umgengni 

Í umgengni felst að barn og foreldri þess, sem það býr ekki hjá, geta notið samvista og haft 

samskipti sín á milli, jafnvel þótt það foreldri fari ekki með forsjá yfir barninu.  

Hvergi í barnalögunum er fjallað um beinan rétt forsjárlauss foreldris til umgengnis 

við barn sitt, heldur varða ákvæði VIII. kafla laganna, um umgengnisrétt, foreldra sem barn 

býr ekki hjá, sbr. 2. mgr. 46. gr. bl., en undir þá skilgreiningu má fella forsjárlaust foreldri og 

eiga því ákvæði laganna um umgengnisrétt við um það. Umgengnin er því óháð því hvort 

foreldri fari með forsjá eða ekki,
82

 en um það var fjallað í kafla 3.2.4. Hefði forsjárlaust 

foreldri ekki þennan rétt hefði það takmarkaðar heimildir til að taka þátt í lífi barnsins. Snertir 

umgengnisrétturinn því mikilvæga hagsmuni foreldrisins en ekki síður barnsins en réttur þess 

til að þekkja og umgangast báða foreldra sína er lögfestur í 1. mgr. 1. gr. a. og 1. mgr. 46. gr. 

bl. Síðustu ár hefur aukning verið á sameiginlegri ábyrgð beggja foreldra gagnvart barni og 

má þar af leiðandi ganga út frá því að sífellt fleiri börn njóti reglubundinnar umgengni við það 

foreldri sem það býr ekki hjá.83 

Ljóst er af þessari umfjöllun að réttur umgengnisforeldra sem fara ekki með forsjá er 

mjög takmarkaður og heimilar í raun forsjárlausu foreldri að taka einungis ákvarðanir um 

daglegt líf barnsins á meðan á umgengni stendur. Þrátt fyrir það er rétturinn mjög mikilvægur 

fyrir umgengnisforeldri en án hans hefði það mjög takmarkaðar heimildir til að umgangast og 

hafa samskipti við barn sitt.  

 

4.2. Upplýsingar 

Líkt og kom fram í kafla 3.3.2. er með ákvæði 3. mgr. 46. gr. bl. lögð skylda á það foreldri 

sem barn býr hjá að láta umgengnisforeldri fá nauðsynlegar upplýsingar um barnið í tengslum 

við umgengnina. Í 52. gr. bl. er hins vegar tryggður réttur forsjárlauss foreldris til að fá 

upplýsingar um barn sitt. Markmiðið með lögfestingu ákvæðisins var að bæta hlut forsjárlauss 

foreldris og veita því réttmætt tilkall til að fylgjast með barni sínu, til dæmis heilsu þess, 

skólagöngu, uppeldi, þátttöku í félagsstörfum og fleira.84 Áður hafði komið upp ágreiningur í 

hvers konar formi upplýsingarnar ættu að vera, það er að segja hvort forsjárlaust foreldri fengi 

afrit af gögnum um barn eða einungis munnlegar upplýsingar. Var af þessum sökum fært inn í 

lögin ákvæði sem rýmkaði heimildir forsjárlauss foreldris og skýrði það enn frekar.85 Kemur 

því skýrt fram í núgildandi ákvæðum 52. gr. bl. hvort forsjárlaust foreldri geti fengið aðgang 

að munnlegum eða skriflegum upplýsingum.  

Í 1. mgr. 52. gr. bl. kemur fram að forsjárlaust foreldri eigi rétt á upplýsingum frá 

forsjárforeldri um hagi barnsins, þar á meðal varðandi heilsu þess, þroska, skólagöngu, 

áhugamál og fleira. Í ákvæðinu er þó sérstaklega tekið fram að þessar upplýsingar skulu vera 

munnlegar. Forsjárlaust foreldri getur þannig ekki krafist skriflegra gagna og upplýsinga um 

barn sitt frá forsjárforeldri en forsjárforeldrinu er þó almennt heimilt að láta forsjárlaust 

foreldri hafa slík gögn að eigin frumkvæði ef það þjónar  hag barnsins. Þá geta foreldrarnir 

einnig gert með sér samning um að forsjálaust foreldri fái beinan aðgang að gögnum frá 

tilteknum stofnunum eða aðilum.86 Þó svo að slíkur samningur sé ekki til staðar getur foreldri 

á grundvelli 2. mgr. 52. gr. bl. fengið aðgang að skriflegum upplýsingum frá skóla og 

leikskóla barns, en þá aðeins upplýsingar sem liggja fyrir þegar óskað er eftir þeim. Eru þessar 

upplýsingar almennt þær einu sem forsjárlaust foreldri fær aðgang að skriflega en er það 

vegna þess hve stór hluti skóli og leikskóli er af daglegu lífi barnsins.87 Þessi réttur er talinn 

gilda jafnvel þó svo að venjubundinnar umgengni njóti ekki við, en þó ekki hafi forsjárlausu 

foreldri verið hafnað um umgengni við barn eða ef umgengnin er takmörkuð að verulegu leyti 

og gæti þá komið til álita 3. og 5. mgr. 52. gr. bl. en hægt er að beita þeim ákvæðum í þeim 

tilgangi að synja eða svipta foreldri rétti til að fá upplýsingar um barn.88 Nánar var farið í þau 

ákvæði í kafla 3.2.3. Upplýsingar frá öðrum stofnunum sem koma að málum barnsins svo sem 

sjúkrahúsum, heilsugæslu, félagsmálastofnunum, félagsmálanefndum, barnaverndarnefndum 

og lögreglu skulu þó vera munnlegar, sbr. 2. mgr. 52. gr. bl.  

Það að foreldrið eigi þennan rétt til upplýsinga felur ekki í sér rétt til þess að fá þær í 

hendurnar óumbeðið heldur verður foreldrið að óska eftir upplýsingunum að eigin 

frumkvæði89 og á það við um allar upplýsingar óháð því hvaðan þær koma. Þrátt fyrir það 

getur forsjárforeldrinu, í vissum tilfellum, verið skylt að hafa frumkvæði að því að láta 

forsjárlaust foreldri hafa upplýsingar á grundvelli almennra reglna um forsjá og 

foreldraábyrgð, til dæmis ef barn veikist eða lendir í slysi, eða það er sakað um refsivert brot 

eða hverfur.90 

Forsjárlausir foreldrar eiga samkvæmt þessari umfjöllun lögfestan rétt til upplýsinga, 

ýmist munnlegra eða skriflegra eftir stofnunum, en verða að óska eftir þeim upplýsingum af 

sjálfsdáðum. Þá verða þeir einnig að gæta þeirra upplýsinga sem þeir fá afhentar og ekki 

misnota þær með nokkrum hætti, enda eiga þeir annars á hættu að vera svipt þessum rétti 

sínum, annað hvort varðandi þessar tilteknu upplýsingar eða almennt.  

 

4.3. Framfærsluskylda 

Líkt og fram kom í kafla 3.2.2.1. eru foreldrar framfærsluskyldir gagnvart barni sínu, jafnvel 

þótt þeir fari ekki með forsjá, sbr. 1. mgr. 53. gr. bl. Það foreldri sem barn býr ekki hjá ber 

þannig skylda til að greiða meðlag til þess foreldris sem barn býr hjá, til framfærslu barnsins, 

en þegar þegar aðeins annað foreldrið fer með forsjá má ætla að barnið eigi lögheimili hjá 

forsjárforeldrinu.
91

 Slíkar greiðslur verða alltaf að fara fram mánaðarlega, sbr. 1. mgr. 63. gr. 

bl., og er því ekki hægt að greiða til dæmis sjaldnar og þá meira í einu, eða greiða í öðru en 

peningum, til dæmis með hlutum eða öðrum eignum.92 Það meðlagskerfi sem notast er við í 

dag byggist fyrst og fremst á því að foreldrar beri sameiginlega ábyrgð á framfærslu barns, 

foreldrum sé veitt aukið frelsi til þess að semja um meðlag sín á milli og að við meðlag sé 

tekið tillit til kostnaðar af framfærslu barns, tekjum beggja foreldra og umgengni þess 

foreldris sem barn býr ekki hjá.93  

Forsjárlausu foreldri er þannig einnig skylt að leggja til fjármagn til framfærslu barns 

síns, jafnvel þótt barnið búi ekki hjá því.  

 

4.3.1. Greiðslur vegna fæðingar barns 

Forsjárlaust foreldri getur fengið greiðslur úr Fæðingarorlofssjóði eða ríkissjóði á meðan það 

er í fæðingarorlofi. Með fæðingarorlofi er meðal annars átt við leyfi frá launuðum störfum 

vegna fæðingar barns, sbr. a-liður 1. mgr. 7. gr. laga um fæðingar- og foreldraorlof nr. 

95/2000 (hér eftir lff.) Í lögunum er ýmist talað um fæðingarorlof eða fæðingarstyrk. 

Fæðingarorlof eru greiðslur sem foreldri fær þegar það hefur verið úti á vinnumarkaði í 

tiltekinn tíma, sbr. 13. gr. a. lff. Fæðingarstyrkur er hins vegar greiddur til þeirra sem hafa 

verið í námi eða ekki verið á vinnumarkaði, sbr. 18. og 19. gr. lff. Almennt miðast slíkar 

greiðslur við að foreldri fari eitt með forsjá eða með sameiginlega forsjá ásamt hinu 

foreldrinu. Í lögunum er þó að finna undantekningar á því og veitt heimild til handa 

forsjárlausum foreldrum að fá fæðingarorlof eða fæðingarstyrk, en til þess þarf að liggja fyrir 

samþykki þess foreldris sem fer með forsjána um að forsjárlausa foreldrið hafi umgengni við 

barnið þann tíma sem fæðingarorlof eða greiðsla fæðingarstyrks stendur yfir, sbr. 7. mgr. 8. 

gr., 8. mgr. 18. gr. og 8. mgr. 19. gr. lff. en öll ákvæðin eru samhljóða um að slíkt samþykki 

sé nauðsynlegur grundvöllur þess að forsjárlaust foreldri geti fengið fæðingarorlof eða 

fæðingarstyrk. Eru þessi ákvæði í samræmi við markmið laganna sem kemur fram í 2. gr. 

þeirra, það er að tryggja barni samvistir við báða foreldra og gera foreldrum kleift að 

samræma fjölskyldu og atvinnulíf. 

Staðan er því sú að jafnvel þótt forsjárlaust foreldri fái samþykki frá forsjárforeldri um 

að njóta umgengni á meðan fæðingarorlof eða greiðslur fæðingarstyrks stendur yfir þá þarf 

það jafnframt að greiða forsjárforeldrinu meðlag. Er því í raun nauðsynlegt fyrir forsjárlaust 

foreldri að fá slíkar greiðslur á meðan á fæðingarorlofi stendur til að geta staðið við sínar 

lögbundnu skuldbindingar um greiðslu meðlags gagnvart forsjárforeldri og barni.  

 

 

5. Samanburður á réttarstöðu forsjárforeldris og forsjárlauss foreldris 

Þegar hingað er komið hefur verið farið í gegnum öll helstu atriði er varða forsjá og réttindi 

og skyldur foreldra gagnvart barni. Í þessum kafla verður dregið saman það sem fram kemur í 

kafla þrjú, um réttindi og skyldur forsjárforeldris, og í kafla fjögur, um réttindi og skyldur 

forsjárlauss foreldris, og gera greinarmun á þeim réttindum og skyldum sem fylgir réttarstöðu 

hvors þeirra.   

 

5.1. Réttur til að ráða persónulegum högum barns  

Foreldri sem fer með forsjá yfir barni hefur rétt til þess að taka allar meiri háttar ákvarðanir 

sem varða barn, auk ákvarðana sem varða daglegt líf barnsins. Sá réttur forsjárforeldris helst 

þó ekki á meðan á barn dvelur hjá forsjárlausu foreldri en á meðan á umgengni stendur tekur 

forsjárlaust foreldri allar slíkar ákvarðanir. Það eru einu tilfellin sem forsjárlaust foreldri getur 

haft einhver áhrif á persónulega hagi barnsins. Hversu mikil áhrif forsjárlaust foreldri hefur og 

hversu miklar ákvarðanir það getur tekið um daglegt líf barns síns fer eftir því hversu mikla 

umgengni það hefur við barnið. Óháð því hvernig umgengni er háttað er það alltaf 

forsjárforeldri sem tekur allar meiri háttar ákvarðanir sem varða barn, það er ákvarðanir um 

búsetu, skólagöngu, tómstundir og fleira.  

Ein af skyldum forsjárforeldris er að stuðla að því að barn njóti umgengni og á sama 

hátt er lögð skylda á forsjárlaust foreldri að rækta samband sitt við barn. Með þessu er einnig 

verið að koma til móts við rétt barnsins til þess að þekkja báða foreldra sína. Munurinn á 

þessum skyldum foreldra felst í þeim úrræðum sem hægt er að grípa til sé þeim ekki fylgt 

eftir. Brjóti forsjárforeldri gegn þessari skyldu sinni og til að mynda tálmar umgengni 

forsjárlauss foreldris við barn að einhverju leyti getur forsjárlausa foreldrið gripið til dagsekta 

eða aðfarargerðar með aðstoð sýslumanns, sbr. 48. til 50. gr. bl. Þetta á þó aðeins við ef 

umgengni hefur verið ákveðin með úrskurði, dómi, dómsátt milli foreldra eða samningi þeirra 

á milli sem hefur verið staðfestur af sýslumanni. Ef staðan er hins vegar sú að forsjárlaust 

foreldri rækir ekki umgengni við barn sitt eru í raun engin úrræði sem hægt er að beita til þess 

að koma á umgengni enda er líklegt að umgengni sem komið yrði á með slíkri þvingun yrði 

ekki talin barninu fyrir bestu.  

Varðandi nánari umfjöllun um rétt og skyldu foreldra til að ráða persónulegum högum 

barns og rétt og skyldu foreldra til umgengni vísast til kafla 3.2.1., kafla 3.2.4. og kafla 4.1. 

 

5.2. Lögheimili 

Í samræmi við það að forsjárforeldri ráði persónulegum högum barns og taki allar meiri háttar 

ákvarðanir sem varða líf barnsins þá ræður það foreldri búsetustað barns. Meginreglan er því 

sú að lögheimili barns sé hjá forsjárforeldri, sbr. 1. mgr. 8. gr. lhl. en þar segir að lögheimili 

barns sé hjá forsjárforeldri. Þó segir einnig í sömu grein að ef barn hefur fasta búsetu hjá 

forsjárlausu foreldri skuli lögheimili þess vera þar ef forsjárforeldri er samþykkt þess háttar 

fyrirkomulagi. Þannig geta foreldrar samið um að barn skuli hafa lögheimili hjá forsjárlausu 

foreldri, en alltaf verður að hafa í huga það sem er barni fyrir bestu. Ekki er gerð krafa í 

lögunum um að slíkir samningar séu staðfestir af sýslumanni og getur því forsjárforeldri fellt 

slíkan samning  niður einhliða og þar með ákveðið að færa lögheimili barns til sín. Ef slík 

heimild væri ekki til handa forsjárforeldri, það er að segja heimild til að færa lögheimilið til 

baka að eigin frumkvæði, hefði það engin réttarúrræði til að fá barnið til sín ef forsjárlausa 

foreldrið væri ekki sátt við það fyrirkomulag.94 

Af þessu sést að forsjárlaust foreldri hefur enga heimild til að ákveða hvar barn þess 

hefur lögheimili. Það getur hins vegar óskað eftir því að hafa lögheimili barns hjá sér og að 

gerður sé samningur þar um sem forsjárforeldri samþykkir. Varðandi umfjöllun um lögheimili 

vísast í kafla 3.2.2. 

                                                           
94

 sama heimild 104. 



27 

 

5.3. Umgengni 

Eins og kom fram í köflum 3.2.4. og 4.1. er umgengni ekki bundin við forsjá yfir barni, heldur 

er það foreldrið sem barnið býr ekki hjá sem á rétt á umgengni við barn. Forsjárforeldri getur 

því einnig átt rétt á umgengni við barn en líkt og áður hefur komið fram getur lögheimili barns 

verið hjá forsjárlausu foreldri. Hvort sem það er forsjárlaust foreldri eða foreldri sem fer með 

forsjá yfir barni felst í umgengninni sömu réttindi og skyldur til handa foreldrunum, það er að 

segja réttur til að taka ákvarðanir um daglegt líf barnsins á meðan á umgengninni stendur. 

Verður þar af leiðandi ekki farið í samanburð á umgengnisrétti foreldra. 

 

5.4. Aðild að barnaverndarmáli  

Aðild foreldra að barnaverndarmáli hefur verið túlkuð út frá 3. mgr. 3. gr. bvl. á þann hátt að 

aðeins forsjárforeldrar eigi aðild að barnaverndarmálum. Í nokkrum ákvæðum 

barnaverndarlaganna er þó sérstaklega tekið fram að forsjárlaust foreldri geti átt aðild að 

tilteknum málum, svo sem málum er varða umgengni. Þrátt fyrir þessa þröngu heimild 

forsjárlauss foreldris til aðildar að barnaverndarmálum hefur umboðsmaður Alþingis litið svo 

á að í vissum tilfellum geti forsjárlaust foreldri átt aðild að barnaverndarmáli, þó svo að það sé 

ekki sérstaklega tekið fram í lögunum. Komst umboðsmaður að þessari niðurstöðu með túlkun 

barnaverndarlaga til samræmis við stjórnsýslulögin en nánar var fjallað um þetta álit 

umboðsmanns og fleira sem tengist aðild foreldra í kafla 3.2.5. og vísast því þangað til frekari 

skýringa.  

Gildir því sú meginregla að forsjárforeldri á alltaf aðild að barnaverndarmáli en 

forsjárlaust foreldri hefur hins vegar takmarkaðri heimildir. Forsjárlaust foreldri er þannig 

einungis aðili að málum þegar sérstaklega er kveðið á um það í barnaverndarlögunum og ef 

mál beinist að því sjálfu og það hafi verulegra hagsmuna að gæta við úrlausn málsins. 

 

5.5. Upplýsingar um barn  

Líkt og farið var í hér að ofan er meginreglan sú að barn búi hjá forsjárforeldri sínu.  Má því 

ætla að forsjárforeldri hafi allar þær upplýsingar um barn sem nauðsynlegar eru fyrir þroska 

þess og heilsu, til dæmis upplýsingar frá heilbrigðisstofnunum og skólum, upplýsingar um 

tómstundir og fleira. Ekki er jafn sjálfgefið að forsjárlaust foreldri hafi slíkar upplýsingar og 

getur það því óskað eftir að fá slíkar upplýsingar ýmist frá forsjárforeldri, skólum, 

heilsugæslu, lögreglu eða öðrum stofnunum.  

Forsjárlaust foreldri þarf þannig sérstaklega að bera sig eftir því að fá upplýsingar um 

barn sitt. Þó hvílir viss skylda á forsjárforeldri að láta forsjárlaust foreldri í té upplýsingar til 

þess að umgengni við barn þjóni sem best högum barnsins, auk þess hvíla forsjárskyldur á 

forsjárforeldri en á grundvelli þeirra ber forsjárforeldri einnig að tilkynna forsjárlausu foreldri 

ef barn þeirra hefur til dæmis verið lagt inn á sjúkrahús, framið refsivert brot, ef það er týnt, 

og svo framvegis. Nánar var fjallað um upplýsingaskyldu forsjárforeldris í kafla 3.3.2. og um 

upplýsingarétt forsjárlauss foreldris í kafla 4.2. 

 

5.6. Framfærsluskylda og meðlag  

Foreldrum, báðum saman og hvoru um sig, ber skylda til að framfæra barn sitt, sbr. 1. mgr. 

53. gr. bl. Með þessu er lögð framfærsluskylda á báða foreldrana, óháð því hver 

húskaparstaða þeirra er og hvernig forsjá barns er háttað. Þar sem barn getur einungis haft 

lögheimili hjá öðru foreldrinu, og algengast er að það sé hjá forsjárforeldri, er þar af leiðandi 

gert ráð fyrir að það foreldri standi straum af útgjöldum vegna framfærslu barnsins, sbr. 1. 

mgr. 56. gr. bl. Getur því það foreldri sem barn býr hjá krafið hitt foreldrið um greiðslu 

meðlags sem notast til framfærslu barnsins.  

 Framfærsluskylda gagnvart barni hvílir því á foreldrum hvort sem þeir fara með forsjá 

eða ekki, líkt og kom fram í kafla 3.2.2.1. Það foreldri sem barn býr hjá getur hins vegar 

krafið hitt foreldrið um meðlagsgreiðslur. Um slíkar greiðslur er samið við skilnað að borði og 

sæng eða við slit á sambúð og er óheimilt að semja um lægri greiðslur en einfalt meðlag, sbr. 

54. og 1. mgr. 55. gr. bl. Þetta þýðir að það foreldri sem barn býr ekki hjá er í öllum tilfellum 

skylt að greiða forsjárforeldri meðlag með barni, og á þetta við jafnvel þótt barn dvelji jafn 

lengi hjá báðum foreldrum.  

 

5.6.1. Styrkir og orlof 

Þeir foreldrar sem fara með forsjá yfir barni geta fengið greitt fæðingarorlof ef þeir eru á 

vinnumarkaði eða fæðingarstyrk ef þeir eru í námi. Forsjárlausir foreldrar fá ekki þessar 

greiðslur nema með samþykki forsjárforeldris um að það fái að njóta umgengni við barnið á 

meðan greiðsla fæðingarstyrks fer fram eða fæðingarorlof stendur yfir, samanber umfjöllun í 

kafla 4.3.1. 

Greiðslur vegna fæðingar barns til forsjárlauss foreldris er því háð samþykki 

forsjárforeldris og er því ekki sjálfstæður réttur forsjárlauss foreldris.  

6. Niðurstöður 

Markmið ritgerðarinnar var að gera samanburð á réttarstöðu foreldra eftir því hvort þeir hafa 

forsjá yfir barni sínu eða ekki, það er að segja gera grein fyrir mismunandi réttarstöðu 

forsjárforeldris og forsjárlauss foreldris og svara spurningunni „Afhverju skiptir forsjá máli?“ 

Til einföldunar má teikna upp mynd af þeim réttarstöðum sem foreldrar geta staðið frammi 

fyrir þegar samvistum er slitið, en eftir því ofar sem litið er þeim mun betri réttarstöðu hefur 

foreldri:  

 Foreldri sem fer eitt með forsjá. 

 Foreldri fer sameiginlega með forsjá, en hefur lögheimili barns hjá sér. 

 Foreldri fer sameiginlega með forsjá, en hefur ekki lögheimili barns hjá sér. 

 Foreldri fer ekki með forsjá yfir barni.  

Mikilvægustu réttindi forsjárlauss foreldris er sennilega umgengnisrétturinn, það er að eiga 

rétt á að umgangast barn samvæmt samningi við forsjárforeldri, úrskurði sýslumanns eða 

dómi. Á meðan á umgengni stendur hefur forsjárlaust foreldri einnig heimild til þess að taka 

ákvarðanir er varða daglegt líf barnsins. Óháð því hvort umgengni standi yfir hefur 

forsjárlaust foreldri alltaf heimild til þess að fá upplýsingar um barn sitt frá forsjárforeldri og 

ýmsum stofnunum. Það þarf þó að afla þessara upplýsinga sjálft, að eigin frumkvæði, en getur 

þar með fylgst betur með lífi barnsins. Í vissum tilfellum er þó heimilt að takmarka eða svipta 

forsjárlaust foreldri þessum rétti. Önnur réttindi forsjárlauss foreldris eru takmörkuð að 

einhverju leiti eða háð samþykki forsjárforeldris. Sem dæmi um það er aðild forsjárlauss 

foreldris að barnaverndarmáli, en það er eingöngu ef barnaverndarlög kveða sérstaklega á um 

það eða ef málið snýr beint að forsjárlausu foreldri og það hefur hagsmuna að gæta í málinu. 

Þá geta forsjárlausir foreldrar fengið fæðingarorlof eða fæðingarstyrk ásamt því að heimild er 

fyrir forsjárlaust foreldri að hafa lögheimili barns hjá sér, en hvort tveggja er háð samþykki 

forsjárforeldris. Forsjárlaust foreldri er einnig framfærsluskylt gagnvart barni og þarf því að 

greiða meðlag til forsjárforeldris. Er því ljóst að einu sjálfstæðu réttindin sem forsjárlaust 

foreldri getur byggt á er umgengnisrétturinn og réttur þess til upplýsinga um barn.  

Þó svo að lítið hafi verið fjallað um réttindi foreldra sem fara sameiginlega með forsjá 

barns sést þó að þeir foreldrar eru í betri stöðu heldur en foreldri sem hefur ekki forsjá yfir 

barni sínu. Auk þeirra réttinda sem forsjárlaust foreldri hefur er lögfest í 1. mgr. 28. gr. a. bl. 

að foreldrar sem fara með sameiginlega forsjá skulu taka sameiginlega allar meiri háttar 

ákvarðanir er varða barn. Undir meiri háttar ákvarðanir flokkast til dæmis ákvarðanir er varða 

búsetu, skólagöngu, tómstundir og fleira. Þá fylgir sameiginlegri forsjá réttur til 

fæðingarorlofs og fæðingarstyrks auk þess sem  foreldrarnir geta báðir verið aðilar að 

barnaverndarmáli. Líkt og forsjárlaust foreldri verður foreldri sem fer með sameiginlega 

forsjá að framfæra barn sitt með greiðslu meðlags ef barn hefur ekki lögheimili hjá því. Þau 

auknu réttindi sem felast í því að hafa sameiginlega forsjá eru því fólgin í auknum rétti 

foreldris til að taka þátt í meiri háttar ákvörðunum er varða líf barns. 

Auk þeirra hefðbundu réttinda sem foreldrar sem fara sameiginlega með forsjá fær það 

foreldri sem hefur lögheimili barns hjá sér greitt meðlag frá hinu foreldrinu auk þess sem 

lögheimili barnsins fylgja aukin fjárhagsleg réttindi sem eru sambærileg því ef foreldrið færi 

eitt með forsjána, en skráning lögheimilis hefur til dæmis áhrif á barnabætur, húsaleigubætur, 

námslán og fleira.  

Foreldri sem fer eitt með forsjá yfir barni getur eitt tekið allar ákvarðanir sem varða líf 

barns, hvort sem þær varða daglegt líf þess eða flokkast sem meiri háttar ákvarðanir, þar með 

talið ákvörðun um búsetu barnsins. Ákvarðanir er varða daglegt líf barnsins takmarkast þó 

þegar barn nýtur umgengni við forsjárlaust foreldri. Auk þess nýtur forsjárforeldri sömu 

fjárhagslegu réttinda og það foreldri sem hefur sameiginlega forsjá yfir barni og lögheimili 

þess hjá sér, þar með talið greiðslu meðlags. Þá fer forsjárforeldri einnig með lögformlegt 

fyrirsvar barnsins. Í samræmi við þessi miklu réttindi sem forsjárforeldri er fengin hvíla 

einnig á því tilteknar skyldur. Þær helstu eru þær að tryggja að forsjárlaust foreldri getið notið 

umgengni við barn sitt og veita því allar nauðsynlegar upplýsingar um barn svo umgengnin 

nýtist bæði foreldrinu og barninu sem best, vernda barn gegn ofbeldi, tryggja barninu fræðslu 

og að það fái menntun við hæfi, ásamt því að forsjárforeldri er framfærsluskylt gagnvart 

barni.  

Þrátt fyrir þessa skýru afmörkun á réttindum hvers foreldris fyrir sig verður þó alltaf 

að hafa í huga réttindi barnsins og að þær ákvarðanir sem teknar eru séu ávallt barni fyrir 

bestu. 

Má af þessari umfjöllun sjá að forsjá skiptir gríðarlegu máli og að mikill munur er á 

stöðu foreldra eftir því hvort þeir fari einir með forsjá yfir barni eða eru forsjárlaust foreldri. 

Hefur því með þessari ritgerð náðst það markmið sem lagt var upp með og spurningunni 

„Afhverju skiptir forsjá máli?“ verið svarað.  

